
Ushtrisë Çlirimtare të Kosovës dhe
ndryshimet në Ligjin për Gjykatën
Speciale hapën një tjetër front
mosmarrëveshjesh mes
politikanëve të Kosovës dhe

aleatëve perëndimorë. Këtë herë
përplasjet nuk kufizohen te qeveria
e Albin Kurtit. Partia Demokratike e
Kosovës, e cila për vite e kritikoi
kryeministrin për tensionet me
partnerët ndërkombëtarë, tani

kundërshton publikisht qëndrimet
e diplomatëve perëndimorë dhe
vlerësimin e Bashkimit Evropian se

BRUKSEL, 16 TETOR - Një grup
dypartiak prej nëntë senatorësh
amerikanë ka kërkuar hetim për
ndërprerjet e sistemeve satelitore
që mbështesin ushtrinë
ukrainase, ndërsa zyrtarët
evropianë u rreshtuan në
mbështetje të Kievit, pasi
presidenti Donald Trump sulmoi
sërish homologun e tij ukrainas,
Volodymyr Zelensky.
Senatorët, mes tyre Jeanne
Shaheen (demokrate), anëtare e
lartë e pakicës në Komitetin e
Senatit për Marrëdhënie me
Jashtë, Thom Tillis (republikan),
Dick Durbin (demokrat), Susan
Collins (republikane), Jack Reed
(demokrat), John Cornyn
(republikan), Chris Coons
(demokrat), Lisa Murkowski
(republikane) dhe Richard
Blumenthal (demokrat), i
dërguan një letër inspektorit të
përgjithshëm të Departamentit të
Mbrojtjes, duke kërkuar hetim
për ndërprerjet e sistemit satelitor
Starshield të kompanisë SpaceX, i
cili mbikëqyret nga qeveria
amerikane. “Po ju shkruajmë me
shqetësim të thellë lidhur me
raportimet për ndërprerje të
kapaciteteve kritike të
komunikimit dhe shkëmbimit të
inteligjencës, të mbështetura nga
ShBA-ja, në Ukrainë. Këto
ndërprerje kanë rrezikuar
personelin amerikan dhe mund
të kenë cenuar aftësinë e
Ukrainës për t’u mbrojtur nga
sulmet me raketa dhe dronë të
Rusisë”, thuhej në letër.
Senatorët kërkuan një hetim të
menjëhershëm për të përcaktuar
nëse ndonjë zyrtar amerikan i
kishte “urdhëruar, autorizuar,
miratuar apo kishte pasur dijeni

paraprake për ndryshime në
marrëveshjet e shkëmbimit të
inteligjencës, kapacitetet
paralajmëruese apo shërbimet
Starlink dhe Starshield që prekin
Ukrainën”.
SpaceX, në pronësi të Elon Musk,
zotëron sistemin Starlink. Musk
shkroi në X, rrjetin social që
zotëron gjithashtu, se “sistemet
Starshield janë në pronësi dhe
nën kontrollin e qeverisë
amerikane. Çdo kufizim i
shpejtësisë apo përdorimit
vendoset nga ushtria amerikane
dhe, në fund të fundit, nga
POTUS [presidenti]”.
Zelensky kritikoi kufizimin e
kapaciteteve të Starshield, duke e
cilësuar një veprim të tillë si “të
rrezikshëm” në një intervistë për
Financial Times, të publikuar më
15 tetor.
Ai tha, gjithashtu, se Ukraina do ta
shpërfillte një “armëpushim
energjetik”, të vendosur në
mënyrë të njëanshme nga Trump
gjatë fundjavës, të cilin as Rusia
dhe as Ukraina nuk e konfirmuan
zyrtarisht, dhe do të rifillonte
sulmet ndaj objekteve energjetike
ruse, pasi Moska nuk i kishte
ndalur sulmet ndaj
infrastrukturës energjetike
ukrainase. “Na ka ardhur në majë
të hundës”, tha Zelensky për
Financial Times, pasi deklaroi se
Ukraina i kishte pezulluar për tri
ditë sulmet ndaj rafinerive ruse.
Në përgjigje, Trump, i cili së voni
lehtësoi sanksionet ndaj
eksporteve ruse të naftës dizel në
përpjekje për të ulur çmimet e
karburanteve, i tha medias
amerikane me prirje të theksuar
konservatore, Newsmax, më 15
tetor, se paqja mes Rusisë dhe

Ukrainës do të ishte e mundur
vetëm nëse Zelensky largohej nga
detyra.
“Zelensky nuk është njeri i mirë
për të bërë marrëveshje”, tha ai në
një intervistë.
“Ai nuk dëshiron të arrijë
marrëveshje. Thotë se dëshiron,
por nuk dëshiron. Jo, nuk jam
ndonjë adhurues i madh i
Zelenskyt”, tha Trump, duke
shtuar se beson që të dy
udhëheqësit dëshirojnë paqen,
por se Zelensky është më i
vështirë për t’u negociuar sesa
homologu i tij rus, Vladimir Putin.
Alexander Gray, drejtor ekzekutiv
i kompanisë American Global
Strategies, sugjeroi se Zelensky
duhej t’ia kishte përcjellë këto
mesazhe presidentit Trump
privatisht.
Duke folur për Radion Evropa e
Lirë më 16 tetor, Gray tha se
Zelensky duhej ta bënte këtë në
një mënyrë që “të mos e bëjë
presidentin Trump të ndiejë se
duhet të kundërpërgjigjet
publikisht dhe të krijojë një cikël
që nuk i shërben interesave të
Ukrainës”.

Ai argumentoi, gjithashtu, se
vendimi i Zelenskyt për të rifilluar
sulmet ndaj rafinerive ruse të
naftës rrezikonte të thellonte
përçarjen mes Kievit dhe
administratës Trump.
Përplasja ndodhi teksa Zelensky
mbërriti në Bruksel për ditën e
dytë të samitit të udhëheqësve të
Bashkimit Evropian, ku pritet që
diskutimet të përqendrohen te
vazhdimi i mbështetjes për
Ukrainën, përfshirë mbrojtjen e
infrastrukturës kritike para
dimrit.
Para bisedimeve, Zelenskyy tha se
përparësia kryesore e Ukrainës
ishte përmbushja e nevojave të
saj energjetike. Ai theksoi
gjithashtu se vendit i nevojiten
sisteme shtesë të mbrojtjes ajrore
dhe fonde për pjesën e mbetur të
vitit dhe për vitin 2027.
Duke folur përkrah Zelenskyt në
Bruksel më 16 tetor, kryetari i
Këshillit Evropian, Antonio Costa,
rikonfirmoi se mbështetja e BE-së
për Ukrainën ishte më e fortë se
kurrë. 
Ai theksoi se ky nuk ishte
momenti për të tërhequr

ndihmën apo për të lehtësuar
sanksionet ndaj Rusisë.
Kryetarja e Komisionit Evropian,
Ursula von der Leyen, shtoi se BE-
ja e kishte mbështetur
armëpushimin energjetik të
propozuar nga Trump, por se
Rusia nuk e kishte respektuar atë
“as edhe për një minutë”.
Ajo shtoi se sanksionet e BE-së do
të mbeten në fuqi derisa Rusia ta
ndalë luftën.
Ndërkohë, sulmet ruse gjatë
natës plagosën pesë persona në
rajonin qendror ukrainas të
Çerkasit, ku një sulm me dron
shkaktoi zjarr në një ndërtesë
banimi në Uman, raportuan
autoritetet rajonale më 16 tetor.
Lutsku, në rajonin ukrainas të
Volinit, mbeti pa energji elektrike
pas një sulmi rus me dronë, sipas
autoriteteve të qytetit.
Autoritetet ruse thanë se forcat e
tyre të mbrojtjes kishin
zmbrapsur një sulm ukrainas me
dronë që kishte në shënjestër
infrastrukturën e ngrohjes në
rajonin e Vlladimirskut.
Kryetari i Bashkisë së Moskës,
Sergei Sobyanin, raportoi se 94
dronë ukrainas ishin rrëzuar
pranë kryeqytetit brenda një
periudhe prej tetë orësh.
Ndërkohë, sipas guvernatorit
rajonal, katër dronë të tjerë u
rrëzuan mbi rajonin e
Leningradit.
Të katër aeroportet e Moskës u
mbyllën përkohësisht për shkak
të sulmeve me dronë, ndërsa
fluturimet u devijuan drejt
qyteteve të tjera, raportoi
Agjencia Federale e Transportit
Ajror e Rusisë. Gjithashtu, në
rajonin e Leningradit u shpall
alarm ajror.

SENATORËT AMERIKANË KËRKOJNË HETIM 
PËR NDËRPRERJET E STARSHIELD, ZELENSKY 

MERR PJESË NË SAMITIN E BE-së

TEHRAN, 16 TETOR- Provinca e
gjerë dhe e trazuar e Sistan-
Baluçistanit, në juglindje të
Iranit, përgjatë kufirit me
Afganistanin dhe Pakistanin,
është përfshirë nga një valë e
përgjakshme dhune në javët e
fundit.
Grupet e armatosura dhe forcat
iraniane të sigurisë janë
përleshur pothuajse çdo ditë në
të gjithë provincën e varfër, ku
prej dekadash zhvillohet një
kryengritje e armatosur me
intensitet të ulët.
Grupet separatiste dhe
militantët islamistë në Sistan-
Baluçistan, ku jeton pakica
etnike e margjinalizuar e
baluçëve në Iran, po i
bashkërendojnë gjithnjë e më
shumë përpjekjet për të sfiduar
shtetin iranian, thonë ekspertët.

Intensifikimi i kryengritjes së
armatosur shton presionin e
sigurisë ndaj Iranit, i cili mbetet
në luftë me Shtetet e Bashkuara
dhe Izraelin dhe po përgatitet
për mundësinë e rifillimit të

operacioneve të mëdha luftarake
amerikane. “Sulmet e ripërtërira
në Sistan-Baluçistan vijnë në një
kohë kur Republika Islamike po
përballet me presion të
pashembullt ushtarak dhe

ekonomik”, tha Hamidreza Azizi,
analist i lartë për Iranin në
Grupin Ndërkombëtar të
Krizave, me seli në Bruksel.
“Ajo që e bën situatën më
shqetësuese për Teheranin është
mundësia që aktivitetet e
armatosura lokale të bëhen pjesë
e një sfide më të gjerë të sigurisë”,
shtoi ai.
Grupet e armatosura baluçe
kanë marrë përgjegjësinë për një
sërë sulmesh të shpejta e të
befasishme, shpërthimesh
vdekjeprurëse të bombave në
rrugë dhe të shtënash me armë
zjarri, që kanë shënjestruar
Trupat e Gardës Revolucionare
Islamike (IRGC), njësinë elitare
të forcave të armatosura
iraniane, forcën paramilitare
Basixh dhe policinë lokale në të
gjithë provincën gjatë javëve të

fundit.
Më 14 tetor, një polic dhe një
komandant lokal i Basixhit u
vranë në sulme të ndara në
qytetin Mehrestan, raportuan
mediet iraniane.
Një ditë më parë IRGC-ja njoftoi
se një prej anëtarëve të saj ishte
vrarë pasi një përpjekje për
marrjen e pengjeve shkaktoi
përleshje në Zahedan,
kryeqytetin e provincës Sistan-
Baluçistan. 
Po ashtu, më 13 tetor, në qytetin
Taftan shpërthyen shkëmbime
zjarri mes personave të
armatosur dhe IRGC-së.
Në përgjigje, autoritetet kanë
shtuar operacionet e sigurisë në
provincë, përfshirë bastisjet
parandaluese kundër celulave të
dyshuara kryengritëse, duke
nënvizuar kërcënimin në rritje.

SFIDAT E SIGURISË PËR IRANIN RËNDOHEN NGA RRITJA 
E KRYENGRITJES SË ARMATOSUR BRENDA VENDIT

PRISHTINË, 16 TETOR - Vendet e
Ballkanit Perëndimor kanë
shënuar disa përparime në luftën
kundër trafikimit të qenieve
njerëzore, por aty ende u
mungojnë mekanizmat efikas për
ta luftuar këtë problem dhe nuk i
përmbushin kriteret
ndërkombëtare për çrrënjosjen e
kësaj veprimtarie kriminale,
thuhet në raportin e
Departamentit Amerikan të
Shtetit për trafikimin e qenieve
njerëzore për vitin 2026.
Për Kosovën, raporti vë në pah se
gjykatat shqiptojnë dënime nën
minimumin e paraparë me ligj,
ndërsa për Shqipërinë thekson se
policia dhe prokuroria nuk kanë
përvojë dhe kapacitete të
mjaftueshme dhe të specializuara
për hetimin dhe ndjekjen penale
të rasteve të trafikimit me qenie
njerëzore. 
Serbia dhe Mali i Zi nuk i
përmbushin plotësisht standardet
minimale për luftimin e kësaj
dukurie, ndërsa Bosnjë-
Hercegovina vazhdon të ketë
mungesë mekanizmash efikas për
ta trajtuar atë, sipas raportit.

Kosova s’i heton si
trafikim të njerëzve të

gjitha rastet e fëmijëve të
detyruar për të lypur

Drejtësia në Kosovë po shqipton
më shumë dënime me burgim
për trafikantët e njerëzve sesa në
të kaluarën, por ato vazhdojnë të
jenë kryesisht nën minimumin e
paraparë me ligj, thuhet në
vlerësimin e ri të Departamentit
Amerikan të Shtetit.
Autoritetet kanë rritur buxhetin
për parandalimin e trafikimit me
qenie njerëzore dhe për ndihmën
ndaj viktimave, ndërsa një analizë
zyrtare tregon se është
përmbushur edhe një pjesë e
madhe e synimeve të planit
kombëtar të veprimit. 
Megjithatë, Departamenti
Amerikan i Shtetit paralajmëron
për mangësi serioze në mbrojtjen
e personave më të cenueshëm.
Numri i personave të akuzuar për
trafikim të njerëzve ka rënë. Edhe
pse Kodi Penal i Kosovës parasheh
dënime të rënda, nga pesë deri në
12 vjet burgim për trafikimin e
personave të rritur dhe deri në 15
vjet për trafikimin e fëmijëve,
praktika gjyqësore paraqet një
pamje tjetër.
Sipas statistikave zyrtare,
autoritetet kanë ndjekur penalisht
34 persona të dyshuar, më pak se
49 sa ishin një vit më parë.
Policia ka punuar në katër raste të
reja dhe ka vazhduar hetimet për
rastet e mëparshme, ndërsa
gjykatat kanë dënuar tre persona
për trafikim të njerëzve për
qëllime të shfrytëzimit seksual. Dy
prej tyre janë dënuar me burgim:

njëri me tre vjet dhe tjetri me pesë
vjet e gjysmë burgim, si dhe me
gjobë. Një trafikant tjetër është
dënuar me një vit burgim me
kusht.
Raporti paralajmëron se dënimet
nën minimumin e paraparë me
ligj e dobësojnë përgjegjësinë
penale të autorëve dhe rrezikojnë
sigurinë e viktimave.
Ndërkohë, 17 persona janë
ndjekur penalisht për
shfrytëzimin e shërbimeve
seksuale të viktimave të trafikimit
me qenie njerëzore, por në këto
raste nuk është shqiptuar asnjë
dënim.
Sipas raportit, mangësitë vërehen
edhe në punën e policisë në
terren, e cila vepron përmes tetë
njësive rajonale me gjithsej 45
zyrtarë.
Raporti thekson se rastet e
fëmijëve të detyruar nga prindërit
për të lypur rrugëve, Policia
vazhdon t’i trajtojë si neglizhencë
ose keqtrajtim, e jo si trafikim, me
arsyetimin se këto raste nuk i
përmbushin kriteret e përcaktuara
me ligj për këtë vepër penale.
Vëzhguesit theksojnë se shumica e
prokurorëve dhe gjyqtarëve nuk
kanë trajnim dhe përvojë të
mjaftueshme, veçanërisht për
rastet që përfshijnë kontroll
emocional ose detyrim
psikologjik. Si pasojë, shqiptohen
dënime të lehta ose rastet
cilësohen si vepra penale më të
lehta.
Raporti nënvizon gjithashtu se
autoritetet nuk i kanë hetuar si
trafikim të gjitha rastet e fëmijëve të
detyruar për të lypur rrugëve.
Për shkak të procedurave të
papërshtatshme për identifikimin
e viktimave në rastet e lypjes së
detyruar, autoritetet nuk kanë
arritur t'i mbrojnë në mënyrë
efikase viktimat e mundshme nga
ndëshkimi për veprime të
paligjshme që i kanë kryer si pasojë
e drejtpërdrejtë e trafikimit me
qenie njerëzore.
Ndërkohë, qeveria nuk ka siguruar
përpjekje të mjaftueshme për
riintegrimin e viktimave dhe
ofrimin e ndihmës tjetër afatgjatë,
veçanërisht për fëmijët dhe
personat që kanë nevojë për
mbështetje psikosociale.
Sa i përket mbrojtjes së viktimave,
autoritetet në Kosovë kanë
identifikuar 13 viktima të trafikimit
të njerëzve gjatë vitit të kaluar. Të
gjitha personat e identifikuar ishin
shtetas të Kosovës të ekspozuar
ndaj shfrytëzimit seksual: dy gra
dhe 11 vajza.
Vëzhguesit paralajmërojnë edhe
për mungesën e përpjekjeve për
identifikimin e viktimave të lypjes
së detyruar, veçanërisht të
fëmijëve. Megjithatë, organizatat
joqeveritare vlerësojnë se
mekanizmi për referimin e
viktimave drejt shërbimeve të
ndihmës funksionon mirë.
Qeveria ofron strehim, trajtim

mjekësor, këshillim dhe ndihmë
juridike në bashkëpunim me
shoqërinë civile. Gjatë vitit 2025,
ndihmë morën 18 persona.
Në raport thuhet se shteti siguron
mbrojtje juridike për viktimat e
huaja dhe mbështetje për viktimat
që dëshmojnë në gjykatë. Kjo
përfshin dhoma të posaçme për
intervistimin e fëmijëve dhe
pajisje që mundësojnë dëshminë
në distancë, duke mbrojtur
identitetin e tyre.
Megjithatë, për shkak të
kontrolleve të papërshtatshme
për identifikimin e viktimave,
qeveria nuk ka arritur t'i
parandalojë në mënyrë efikase
ndëshkimet ndaj viktimave për
vepra penale që i kanë kryer nën
detyrim.
Sa i përket parandalimit,
autoritetet e Kosovës kanë shtuar
angazhimin përmes një organi të
posaçëm kombëtar, i cili
koordinon përpjekjet e
institucioneve të ndryshme.
Mbështetja financiare për këtë
qëllim është rritur në 15.000 euro,
nga 3.550 euro sa ishte një vit më
parë. Fondet janë ndarë për
fushata ndërgjegjësuese dhe
funksionimin e linjës telefonike
SOS.
Shteti po përpiqet gjithashtu ta
zvogëlojë kërkesën për shërbime
seksuale me pagesë, duke ndjekur
penalisht dhe ndëshkuar
personat që shfrytëzojnë
shërbimet seksuale të viktimave të
trafikimit me qenie njerëzore.
Megjithëse ndërmjetësit e
punësimit i nënshtrohen
rregullimit efektiv dhe inspektorët
e punës kryejnë rregullisht
kontrolle në terren, në sistem
vazhdon të ketë mangësi.
Inspektorët e punës nuk janë
trajnuar për identifikimin e
rasteve të trafikimit të njerëzve
dhe, gjatë gjithë vitit, nuk i kanë
raportuar policisë asnjë rast të
dyshimtë të evidentuar në terren.
Të dhënat për trafikimin të
njerëzve tregojnë se Kosova është
vend ku viktimat shfrytëzohen
seksualisht, por edhe për punë të
detyruar.
Trafikantët i joshin gratë dhe
vajzat me premtime të rreme për
martesë ose punësim si valltare
dhe këngëtare, por më pas i
detyrojnë të ofrojnë shërbime
seksuale në shtëpi private, banesa,

klube nate dhe sallone masazhi.
Lypja e detyruar prek kryesisht
fëmijët nga Kosova, Shqipëria dhe
vendet e tjera fqinje.
Shumica e viktimave të
shfrytëzimit seksual janë vajza
nga Kosova, por janë evidentuar
edhe viktima nga vendet e rajonit
dhe Evropa Lindore, si dhe nga
Kolumbia, Meksika, Tajlanda dhe
Venezuela.
Ndërkohë, shtetasit e Kosovës
janë të ekspozuar ndaj trafikimit
për shfrytëzim seksual dhe punës
së detyruar në vende të ndryshme
të Evropës.

Shqipëri: Policia e
prokuroria s’kanë përvojë

dhe kapacitete të
mjaftueshme

Edhe për Shqipërinë thuhet se
qeveria nuk i përmbush plotësisht
standardet minimale për
çrrënjosjen e trafikimit të
njerëzve, megjithëse po bën
përpjekje të konsiderueshme në
këtë drejtim.
Këto përpjekje përfshijnë nisjen e
procedurave penale ndaj një
numri më të madh personash të
dyshuar për trafikim të njerëzve
dhe identifikimin e më shumë
viktimave.
Gjithashtu, thuhet se qeveria ka
miratuar procedura të reja
standarde operative për
identifikimin e viktimave dhe
ofrimin e ndihmës, si dhe ka rritur
fondet për mbrojtjen e tyre.
Megjithatë, policisë dhe
prokurorive vendore nëpër qarqe u
mungojnë përvoja e specializuar
dhe kapacitetet e nevojshme për
hetimin dhe ndjekjen penale të
rasteve të trafikimit të njerëzve. Për
pasojë, raste të tilla janë trajtuar si
vepra penale për të cilat
parashikohen dënime më të lehta.
Në raport thuhet gjithashtu se
qeveria nuk ka pasur burime të
mjaftueshme për të ofruar
shërbime dhe mbështetje afatgjatë
për viktimat.
Raporti konstaton se qeveria ka
vazhduar përpjekjet për ndjekjen
penale të autorëve dhe se trafikimi
të njerëzve për qëllime të
shfrytëzimit seksual dhe të punës
është kriminalizuar.
Sipas raportit, gjatë vitit 2025,
policia ka hetuar 54 raste,

krahasuar me 69 raste gjatë vitit
2024.
Qeveria ka nisur procedura penale
ndaj gjashtë personave të akuzuar
për trafikim të njerëzve për qëllime
të shfrytëzimit seksual, krahasuar
me katër të akuzuar për të njëjtën
vepër penale gjatë vitit 2024.
Gjykatat kanë dënuar katër
persona për trafikim të njerëzve
për qëllime të shfrytëzimit seksual.
Raporti shton se qeveria nuk ka
raportuar asnjë hetim, ndjekje
penale apo dënim të zyrtarëve
shtetërorë të përfshirë në vepra
penale që lidhen me trafikimin të
njerëzve.
Sipas raportit, vëzhguesit
vazhdojnë të raportojnë se Policia e
Shtetit dhe Prokuroria e
Përgjithshme e Shqipërisë nuk
kanë përvojë të mjaftueshme të
specializuar dhe kapacitete të
nevojshme për hetimin dhe
ndjekjen penale të rasteve të
trafikimit me qenie njerëzore.
Raporti konstaton se qeveria i ka
shtuar përpjekjet për mbrojtjen e
viktimave dhe se gjatë vitit 2025 ka
identifikuar 78 viktima të
mundshme, krahasuar me 68 të
tilla gjatë vitit 2024.
Qeveria serbe nuk i përmbush
plotësisht standardet minimale
për zhdukjen e trafikimit me qenie
njerëzore, por po bën përpjekje të
konsiderueshme në këtë drejtim,
thuhet në raportin e
Departamentit të Shtetit për vitin
2026.
Raporti vëren se janë nisur
procedura penale kundër një
numri të vogël të dyshuarish për
trafikim me qenie njerëzore dhe se
qeveria ka vazhduar të ndjekë
penalisht trafikantët për krime që
mbartin dënime më pak të rënda.
Raporti gjithashtu paralajmëron se
është bërë pak përparim në
hetimin për qindra punëtorë të
huaj të ekspozuar ndaj kushteve të
punës së detyruar në një fabrikë
dhe minierë në pronësi të
shtetasve kinezë.
Bosnje dhe Hercegovina ka bërë
përparim në përpunimin e rasteve
të trafikimit me qenie njerëzore,
por vendit ende i mungon një
mekanizëm efektiv për të zhdukur
plotësisht problemin, sipas
raportit.
Mali i Zi ka shënuar përparim në
luftën kundër trafikimit me qenie
njerëzore, por ende nuk i
përmbush plotësisht standardet
minimale ndërkombëtare për
çrrënjosjen e këtij fenomeni, sipas
raportit.
Megjithatë, raporti evidenton
mangësi në kapacitetet e njësisë
së specializuar policore,
identifikimin proaktiv të
viktimave dhe ndjekjen e rasteve
Maqedonia e Veriut nuk i
përmbush plotësisht standardet
minimale për luftimin e trafikimit
të qenieve njerëzore, megjithëse
po bën përpjekje në këtë drejtim,
sipas raportit të DASh-it.

DASH-i: VENDET E BALLKANIT S’KANË ARRITUR
PËRPARIM SA DUHET NË LUFTËN KUNDËR

TRAFIKIMIT TË QENIEVE NJERËZORE

PRISHTINË, 16 TETOR - Aktgjykimi
ndaj katër ish-krerëve të
Ushtrisë Çlirimtare të Kosovës
dhe ndryshimet në Ligjin për
Gjykatën Speciale hapën një
tjetër front mosmarrëveshjesh
mes politikanëve në Kosovë dhe
aleatëve perëndimorë.
Këtë herë përplasjet nuk
kufizohen te qeveria e Albin
Kurtit.
Partia Demokratike e Kosovës, e
cila për vite e kritikoi
kryeministrin për tensionet me
partnerët ndërkombëtarë, tani
kundërshton publikisht
qëndrimet e diplomatëve
perëndimorë dhe vlerësimin e
Bashkimit Evropian se
ndryshimet ligjore bien ndesh
me detyrimet ndërkombëtare të
Kosovës.
Analistët dallojnë në vlerësime
nëse politika e Kosovës po bëhet
më e gatshme t’i kundërshtojë
qëndrimet e aleatëve
perëndimorë.
Daniel Serwer nga Universiteti
“Johns Hopkins” në Uashington
sheh një prirje të tillë, të cilën e
lidh me përpjekjet në rritje për ta
afirmuar sovranitetin e Kosovës.
“Po mendoj se kjo po bëhet
politikisht më e pranueshme, e
nxitur nga një interesim gjithnjë
e më i madh për ta pohuar
sovranitetin”, thotë Serwer për
Radion Evropa e Lirë.
Ai i sheh mosmarrëveshjet për
Gjykatën Speciale në një
kontekst më të gjerë, ku përfshin
edhe përplasjet e mëhershme të
qeverisë Kurti me aleatët lidhur
me veriun e Kosovës. “Sipas
mendimit tim, PDK-ja ka arsye
të mira për ta sfiduar Gjykatën
Speciale. Nuk është e habitshme
që po e bën këtë - së bashku me
Vetëvendosjen”, thotë ai.
Por, Lulzim Peci, drejtor i
Institutit për Kërkime dhe
Zhvillim të Politikave (KIPRED),
nuk i sheh kundërshtimet
publike të përfaqësuesve të
PDK-së si dëshmi të ndryshimit
të orientimit të politikës së
jashtme të Kosovës. Sipas tij,
përgjegjësinë për këtë politikë e
ka qeveria, ndërsa deklaratat e
një partie opozitare nuk
përbëjnë qëndrim zyrtar të
shtetit. “Derisa qeveria nuk merr
hapa konkretë për zbatimin e
ligjit, situata do të mbetet në
pikën e përplasjes verbale. Në
momentin kur qeveria ndërmerr
veprime për zbatimin e ligjit, ky
do të jetë një hap drejt
përplasjes”, thotë Peci për
Radion Evropa e Lirë.

Çfarë i nxiti mosmar-
rëveshjet e reja?

Më 16 shtator Dhomat e
Specializuara në Hagë - të
njohura si Gjykata Speciale -
shpallën fajtorë për krime lufte
Hashim Thaçin, Kadri Veselin,
Rexhep Selimin dhe Jakup
Krasniqin, duke i dënuar me
burgim nga 13 deri në 25 vjet.

Aktgjykimi është i shkallës së
parë dhe mund të apelohet.
Shtetet e Bashkuara kërkuan
respektimin e tij dhe shmangien
e retorikës nxitëse, ndërsa
Bashkimi Evropian bëri thirrje
për respektimin e pavarësisë së
gjykatës.
Kryeministri Kurti e cilësoi
aktgjykimin si “padrejtësi të
papranueshme”, por reagimet
më të drejtpërdrejta ndaj
diplomatëve perëndimorë
erdhën nga PDK-ja, e cila ishte
në pushtet kur u krijuan kushtet
për themelimin e gjykatës në
vitin 2015.
Kryetari i saj, Bedri Hamza, u
kërkoi ambasadorëve të vendeve
aleate të kontribuojnë në, siç tha
ai, pasqyrimin e drejtë të
situatës.
Nënkryetarja e PDK-së, Vlora
Çitaku, shkoi më tej, duke
kritikuar direkt ambasadorin
britanik Jonathan Hargreaves,
pasi ai theksoi se dënimet në
Hagë lidhen me përgjegjësinë
penale individuale. “Mos na
qitni hi syve”, shkroi Çitaku në
rrjetet sociale, duke pretenduar
se UÇK-ja ishte cilësuar
ndërmarrje e përbashkët
kriminale dhe se aktgjykimi nuk
mund të reduktohej në
përgjegjësinë e katër individëve.
Trupi gjykues konstatoi
pjesëmarrjen e katër të
akuzuarve në një ndërmarrje të
përbashkët kriminale, por
theksoi se procesi nuk kishte të
bënte me legjitimitetin e UÇK-së
apo synimin e saj për pavarësinë
e Kosovës.
Përplasjet u thelluan pas 6
tetorit, kur Kuvendi miratoi
ndryshimet në Ligjin për
Dhomat e Specializuara, të
iniciuara nga PDK-ja.
Ndryshimet parashohin, ndër të
tjera, kufizimin e juridiksionit të
gjykatës, dënim maksimal prej
15 vjetësh burgim dhe
mundësinë e vuajtjes së
dënimeve në Kosovë.
Bashkimi Evropian deklaroi se
ligji bie ndesh me detyrimet
ndërkombëtare të Kosovës dhe
kërkoi respektimin e mandatit
dhe pavarësisë së gjykatës, si
dhe garantimin e drejtësisë për
viktimat dhe familjet e tyre. Por,
deputeti i PDK-së dhe iniciuesi i
ndryshimeve, Përparim Gruda, e
kundërshtoi këtë vlerësim. “Jemi
të bindur që ky ligj nuk e shkel
asnjë obligim që Kosova e ka
marrë dhe jemi ballëhapur para
bashkësisë ndërkombëtare”,
deklaroi ai më 7 tetor.
Çitaku tha se “është normale” që
me aleatët të ketë mospajtime.
“Është shumë e rëndësishme të
diskutojmë”, tha ajo.

Nga përplasjet për veriun
te Gjykata Speciale

Mospajtimet me aleatët
perëndimorë, që luajtën rol
vendimtar në çlirimin e
Kosovës dhe mbështetën

shtetndërtimin e saj, nuk janë
të reja për qeverinë Kurti. Në
vitet e fundit ato u
përqendruan kryesisht te
veprimet e institucioneve të
Kosovës në veriun me shumicë
serbe - përfshirë hyrjen e
kryetarëve shqiptarë në
ndërtesat komunale në vitin
2023 dhe mbylljen e
institucioneve të mbështetura
nga Serbia.
Qeveria i arsyetoi këto veprime
me ushtrimin e sovranitetit
dhe shtrirjen e sundimit të
ligjit, ndërsa partnerët
perëndimorë kritikuan
mungesën e koordinimit dhe
rrezikun e përshkallëzimit të
tensioneve.
Vetë Kurti këmbëngulte se
marrëdhëniet me aleatë nuk
nënkuptojnë pajtim për çdo
çështje. Por, mosmarrëveshjet
shkuan përtej shkëmbimit të
deklaratave, duke sjellë edhe
pasoja diplomatike.
Në vitin 2023 Bashkimi
Evropian vendosi masa ndaj
Kosovës, duke pezulluar vizitat
e nivelit të lartë dhe pjesë të
bashkëpunimit financiar.
Vitin e kaluar ShBA-ja pezulloi
nisjen e Dialogut Strategjik me
Kosovën.
PDK-ja ishte ndër partitë që
kritikuan zëshëm qeverinë
Kurti për, siç thuhej, dëmtimin
e marrëdhënieve me aleatët.

Mes kundërshtimit dhe
ruajtjes së raporteve me

aleatët

Deputeti i PDK-së, Elmi Reçica,
zëvendëskryetar i parë i
Komisionit Parlamentar për
Punë të Jashtme dhe Diasporë,
thotë se reagimet e fundit të
partisë së tij duhet të
mirëkuptohen. Ai kujton se
partnerët perëndimorë kishin
mbështetur themelimin e
Dhomave të Specializuara më
2015 dhe, sipas tij, duhet të
tregojnë mirëkuptim edhe për
ndryshimet e tanishme në ligj.
“Nëse atëherë është mbështetur
dhe përkrahur, do të duhej edhe
tash të ketë përkrahje dhe
mbështetje”, thotë Reçica për
Radion Evropa e Lirë.
Megjithatë, ai thekson rëndësinë
e ruajtjes së komunikimit të
kujdesshëm dhe institucional me

partnerët ndërkombëtarë. “Ne, si
çdoherë, rreth situatave që kanë
qenë po aq të komplikuara,
mbase edhe më të komplikuara, e
kemi ruajtur gjakftohtësinë dhe
komunikimin. Do të duhej të
rikthehemi pikërisht tek ajo
formë dhe mënyrë e
komunikimit”, thotë ai.
Lutfi Haziri nga Lidhja
Demokratike e Kosovës vlerëson
se përplasjet e viteve të fundit tani
po marrin një dimension tjetër,
me përfshirjen e PDK-së.
“Dhomat e Specializuara e kanë
nxjerrë në sipërfaqe këtë raport
edhe me PDK-në. Pak a shumë
është zgjerim i këtyre raporteve të
kushtëzuara”, thotë Haziri për
Radion Evropa e Lirë.
Ai paralajmëron se vazhdimi i
përplasjeve mund të nxisë
kërkesa të tjera politike, deri te
zhbërja e Dhomave të
Specializuara. Sipas tij, Kosova
duhet t’i shmangë përplasjet
verbale dhe ta rikthejë
mirëbesimin tek aleatët, ndërsa
edhe BE-ja t’i trajtojë shqetësimet
për funksionimin e gjykatës.
Për deputeten e Aleancës për
Ardhmërinë e Kosovës, Time
Kadrijaj, përplasjet e tanishme
janë pasojë e vendimeve të vitit
2015, kur partia e saj kishte
kundërshtuar themelimin e
Dhomave të Specializuara.
“Atëherë ne e kemi përballuar
presionin. Edhe tash e
përballojmë. Tash, le ta bëjë luftën
PDK-ja. Le t’i bëjnë ballë presionit
institucionet shtetërore”, thotë
Kadrijaj.

A mund të ketë pasoja
për Kosovën?

Të mërkurën, më 15 tetor,
kryetarja e Kuvendit, Albulena
Haxhiu, ia përcolli presidentes
Justina Shiroka Pula për
dekretim ndryshimet në Ligjin
për Dhomat e Specializuara.
Presidentja ka tetë ditë kohë për
të vepruar.
Por, mbetet e paqartë se si do të
ndikojnë ndryshimet ligjore në
funksionimin e gjykatës dhe në
marrëdhëniet e Kosovës me
partnerët perëndimorë.
Për Pecin rreziku kryesor nuk
qëndron te deklaratat e
politikanëve, por te mundësia që
mosmarrëveshjet të
shndërrohen në përplasje

institucionale.
Dhomat e Specializuara
funksionojnë brenda sistemit
juridik të Kosovës, ndërsa
mandati dhe pavarësia e tyre
mbështeten edhe në dispozitat
kushtetuese dhe në detyrimet
ndërkombëtare të vendit. Sipas
Pecit, nëse institucionet e
Kosovës ndërmarrin hapa për
zbatimin e dispozitave që
kufizojnë kompetencat e
gjykatës, mosmarrëveshjet me
Bashkimin Evropian mund të
thellohen.
Një tjetër pikë e mundshme
përplasjeje, sipas tij, është
kërkesa eventuale që personat e
dënuar nga Dhomat e
Specializuara t’i vuajnë dënimet
në Kosovë.
Një ditë më herët, më 14 tetor,
qeveria themeloi edhe një grup
punues për hartimin dhe
koordinimin e një strategjie
shtetërore për procedurat e
apelit në Hagë, me synim
bashkërendimin e mbështetjes
juridike, institucionale dhe
diplomatike.
Megjithatë, krijimi i këtij grupi
nuk nënkupton vetvetiu
zbatimin e ndryshimeve ligjore
që kundërshtohen nga BE-ja.
Qeveria nuk iu përgjigj pyetjeve
të Radios Evropa e Lirë lidhur
me mosmarrëveshjet me
partnerët perëndimorë.
Peci vlerëson se një moment
tjetër vendimtar për zhvillimin e
këtyre raporteve mund të jetë
rezultati i apelit për katër ish-
drejtuesit e UÇK-së. “Nëse
aktvendimi do të jetë lirues, kjo
çështje mbyllet me kaq. Por,
nëse nuk është lirues, atëherë do
të fillojë përplasja edhe më e
madhe”, thotë ai.
Serwer, në anë tjetër, thekson
rëndësinë e ruajtjes së
marrëdhënieve të Kosovës me
BE-në dhe NATO-n, veçanërisht
për pozitën e saj ndërkombëtare
dhe sigurinë. “Kosova duhet të
sigurojë që marrëdhëniet e saj
me BE-në dhe NATO-n të
mbeten të forta. Kjo është e
vështirë kur Prishtina
këmbëngul në pohimin e
sovranitetit të saj, por
konsultimet dhe koordinimi
mund të shmangin shumë nga
kurthet dhe problemet e
mundshme”, thotë ai.
Për momentin BE-ja nuk ka të
paralajmëruar ndonjë masë
konkrete ndaj Kosovës për
ndryshimet në Ligjin për
Dhomat e Specializuara.
Megjithatë, kundërshtimet e saj
u shoqëruan me paralajmërime
për rëndësinë e respektimit të
sundimit të ligjit në procesin e
integrimit evropian. “Mesazhi
im është shumë i thjeshtë.
Zgjerimi evropian po ecën
përpara. Nëse vendet kandidate
bëjnë hapa prapa, ato nuk janë
në rrugën e duhur dhe nuk do të
mund të bëhen anëtare të BE-
së”, tha komisionarja për
Zgjerim e BE-së, Marta Kos, më
12 tetor.

NJË TJETËR PËRPLASJE MES
GJYKATËS SPECIALE DHE ALEATËVE

Faton DËRMAKU

Prishtinë, 16 tetor - Instituti
Demokratik i Kosovës (KDI) ka
publikuar të premten raportin
“Reforma në Drejtësi: Ligje në
Proces, Rezultate në Pritje”, i cili
analizon zhvillimet
institucionale të lidhura me
jetësimin e Reformës në Drejtësi
gjatë periudhës janar-qershor
2026. 
Raporti analizon në veçanti
procesin e jetësimit të pakos së
pesë projektligjeve që burojnë
nga Deklarata e Përbashkët e
Zotimeve e vitit 2023, e
nënshkruar ndërmjet Ministrisë
së Drejtësisë dhe institucioneve
kryesore të sistemit të drejtësisë. 
Për më tepër janë analizuar edhe
zhvillimet lidhur me Projektligjin
për Byronë Shtetërore për
Verifikimin dhe Konfiskimin e
Pasurisë së Pajustifikueshme,
procesin e Vettingut për krerët e
institucioneve të drejtësisë dhe
zbatimi i Ligjit të
amendamentuar për Këshillin
Prokurorial të Kosovës, i cili hyri
në fuqi së fundi.
Vullnet Bugaqku nga KDI tha se
një nga gjetjet kryesore të raportit
është se Reforma në Drejtësi
gjatë gjysmës së parë të vitit 2026
ka shënuar përparim kryesisht në
aspektin procedural. Sipas tij,
pakoja e pesë projektligjeve ka
kaluar nëpër faza të
harmonizimit, punës
ndërinstitucionale dhe
konsultimit publik, por ky
përparim nuk është përkthyer
ende në miratim dhe zbatim të
legjislacionit.  Ai tha se deri më
30 qershor 2026 asnjëri prej pesë
projektligjeve nuk ishte miratuar.
Sa i përket pakos së pesë
projektligjeve, KDI vlerëson
pozitivisht përfshirjen e
institucioneve të drejtësisë,
shoqërisë civile dhe partnerëve

ndërkombëtarë në fazën e
hartimit të udhëhequr nga
Ministria e Drejtësisë. 
Gjatë marsit 2026 u zhvillua një
punëtori ndërinstitucionale dhe
projektligjet u nxorën në
konsultim publik. Megjithatë,
raporti gjen se për publikun nuk
ka qenë gjithmonë e mundur të
kuptohet se cilat komente janë
pranuar, cilat janë refuzuar dhe
si janë reflektuar në versionet
pasuese të projektligjeve.
Bugaqku, po ashtu, shtoi se te
Projektligji për Byronë, KDI ka
evidentuar mangësi në procesin
parlamentar, përfshirë
tentativën për organizimin e një
dëgjimi publik me më pak se 24
orë njoftim.
Raporti thekson, po ashtu, se
projektligjet kryesore të reformës
kishin kaluar më herët nëpër
vlerësimin e Komisionit të
Venecias, i cili kishte identifikuar
një sërë çështjesh që kërkonin
përmirësim, përfshirë kontrollin
e integritetit, vlerësimin e
performancës, përzgjedhjen e
anëtarëve të KGjK-së dhe KPK-
së, pavarësinë institucionale dhe
garancitë procedurale. 
Gjatë periudhës së monitorimit,
KDI ka vlerësuar se problemi
nuk qëndron në mungesën e
standardeve apo rekoma-
ndimeve, por në pamundësinë
për të verifikuar në mënyrë të
plotë se në çfarë mase ato janë
reflektuar në versionet pasuese
të projektligjeve.
Florent Spahija nga KDI tha se
përvoja e KPK-së tregon sfidat
që mund të paraqiten gjatë
zbatimit të ndryshimeve të
mëdha institucionale. 
Zbatimi i Ligjit, i cili ndryshoi
përbërjen dhe organizimin e
KPK-së, u shoqërua gjatë
tranzicionit me përbërje të
paplotë, mungesë kuorumi në
disa raste dhe konteste lidhur
me proceset zgjedhore.

Ndërkohë, edhe funksionimi i
KGjK-së gjatë periudhës
raportuese evidentoi probleme
me kuorumin dhe proceset e
përzgjedhjes, të cilat duhet të
merren parasysh gjatë
reformimit të ardhshëm të
Këshillit.
KDI ka evidentuar gjithashtu se
zbatimi i reformës nuk është
përcjellë me një planifikim
serioz financiar dhe
institucional. Vetëm
funksionimi i plotë i Byrosë,
sipas vlerësimit të KDI-së, do të
kërkonte rreth 1.2 milion euro
në vit për shpenzime për
funksionalizimin e Byrosë.
KDI vlerëson se në fazën e
ardhshme, miratimi i ligjeve
duhet të jetë vetëm hapi i parë.
Suksesi i Reformës në Drejtësi
do të matet me mënyrën se si
këto ligje do të zbatohen dhe me
rezultatet që do të prodhojnë në
praktikë: forcimin e pavarësisë,
integritetit, llogaridhënies dhe
efikasitetit të sistemit, si dhe
rritjen e besimit të qytetarëve në
drejtësi.
Ky është raporti i parë në serinë e
raporteve periodike që do të
publikohen në vazhdimësi dhe
ka për qëllim ta përcjellë
përparimin e zbatimit të
Reformës në Drejtësi nga
institucionet përgjegjëse,
identifikimin e sfidave dhe
adresimin e tyre. Gjetjet synojnë
të promovojnë transparencë dhe
llogaridhënie të institucioneve
dhe bartësve të tyre.
Raporti është realizuar në kuadër
të projektit “Formësimi i
reformave në drejtësi dhe kundër
korrupsionit përmes dialogut
kuptimplotë”, me mbështetjen e
Ambasadës së Mbretërisë së
Holandës në Kosovë. Përmbajtja
e raportit është përgjegjësi vetëm
e KDI-së dhe nuk pasqyron
domosdoshmërisht pikëpamjet
e donatorit.

KDI: REFORMA NË
DREJTËSI KA AVANCUAR 
NË PROCEDURA, POR
REZULTATET MBETEN 
NË PRITJE

Muhamet MAVRAJ

Rrallë i shoh pa drojë protestat
në Shqipëri, sa herë që shfaqen.
Na traumatizoi ‘97-ta e
përgjakshme atje. Ndaj,
mirëkuptim!
Atje, sa herë jemi ngushtë,
temat e Kosovës zhduken
rregullisht nga horizonti,
skandal pas skandali; e këtu
temat e Shqipërisë zbresin në
cinizëm, si të huaja. Këtu
përkrahet dhuna e këtushme
ndaj invalidëve e jetimëve të
luftës, ndërsa po të njëjtët
dënojnë dhunën e atjeshme
ndaj ndokujt që djeg çfarë të
dojë. Hile! E dimë pse.
Shqipëria, e rrethuar me
shqiptarë në shtetet e tjera,
pothuajse si Kosova që në të
katër anët kufizohet me
vetveten, mbetet shënjestër e

ziliçarëve historikë. Që të na
mbajnë të ndarë përgjithmonë,
pengje të vetvetes, ata na
furnizojnë rregullisht me kuaj
Troje, edhe me pela, maskuar
pas ngjyrave dhe retorikës
patriotike.
Kur Shqipëria nisi të dilte nga
prangat e vetvetes, në dhjetor
1990, thirrja ishte: “E duam
Shqipërinë si gjithë Europa!”,
sepse jemi qytetërim i hershëm
evropian, autokton.
Tani që jemi kaq afër cakut
evropian, edhe pse me një brez
tranzicioni të zvarritur, 36 vjet,
fqinjët xhelozë janë edhe sot po
ata.
Do të doja që nxënësit dhe
studentët trima ta mbanin nën
kontroll, nga vetja dhe për vete
çdo protestë; që prej tyre të dalë
brezi i nesërm në krye të
Shqipërisë, mbase një ditë të
bashkuar: në një Shqipni.
Jo djegie, vëllezër e motra! Jo
dhunë! Nuk e kemi luksin e
Francës bërthamore për to. Ka
metoda tjera mjaft: për
shembull, ta pushtoni Kosovën,
ose të kërkoni t’ju pushtojmë
ne!
Siç thote ky ilustrim, po, por as
ne boten tjeter nuk ndalet
dashnia per Ty, Shqipni!

MOS E DIGJNI
SHQIPËRINË,
ËSHTË NJË 

COPË E JONA! 

PRISHTINË, 16 TETOR - Bashkimi
Evropian në Kosovë ka
reaguar pas miratimit në
lexim të dytë të Ligjit për
Parandalimin e Pastrimit të
Parave nga Kuvendi i Kosovës.
Në njoftimin e BE-së thuhet se
me këtë miratim Kosova

shënon një hap tjetër drejt
anëtarësimit në Zonën e
Vetme të Pagesave në Euro
(SEPA). “Me miratimin e Ligjit
për Parandalimin e Pastrimit
të Parave në lexim të dytë nga
Kuvendi dje, Kosova ka bërë
një hap tjetër drejt

anëtarësimit në Zonën e
Vetme të Pagesave në Euro
(SEPA) dhe integrimit gradual
në Tregun e Përbashkët të BE-
së”, ka thënë ambasadori i BE-
së në Kosovë, Dirk Schuebel.
“Ky është një lajm i mirë! Pasi
Kosova të anëtarësohet në

SEPA, pagesat dhe transfertat
e parave drejt dhe nga vendet
e zonës SEPA do të bëhen më
të lehta, më të shpejta dhe më
të lira, duke u kursyer
bizneseve dhe qytetarëve
kohë dhe para”, ka theksuar
Schuebel.

Miratimi i Ligjit për Parandalimin e Pastrimit të Parave, BE-ja: Kosova bën një hap drejt anëtarësimit në SEPA

PRISHTINË, 16 TETOR - Kryetarja e
Kuvendit të Republikës së
Kosovës, Albulena Haxhiu, ka
pritur në takim delegacionin e
Forumit Ekonomik të Grave, me
të cilin ka diskutuar për
mundësitë e bashkëpunimit
ndërinstitucional në avancimin
e politikave legjislative për
fuqizimin ekonomik të grave.

Sipas njoftimit të Haxhiut, gjatë
takimit u diskutua për
bashkëpunimin me Kuvendin e
Kosovës, me fokus në
perspektivën e barazisë gjinore
dhe përfshirjen e saj në politikat
legjislative.
Haxhiu i ka uruar Forumit
Ekonomik të Grave
dhjetëvjetorin e themelimit,

duke shprehur gatishmërinë
për bashkëpunim në fushat me
interes të përbashkët. Ajo ka
theksuar se ekspertiza dhe
përvoja e këtij forumi janë të
mirëseardhura për Kuvendin,
veçanërisht përmes organizimit
të trajnimeve për deputetët dhe
kontributit në punën e
komisioneve parlamentare.

Haxhiu me delegacionin e Forumit Ekonomik të Grave diskutuan për fuqizimin ekonomik të grave

PRISHTINË, 16 TETOR - Gjatë vizitës
zyrtare në Shtetet e Bashkuara të
Amerikës, delegacioni i Forcës së
Sigurisë së Kosovës i udhëhequr
nga komandanti gjeneralle-
jtënant Bashkim Jashari,
fillimisht mori pjesë në panairin
vjetor të industrisë së mbrojtjes,
“AUSA annual meeting &
exposition” në Uashington D. C.,
forumin dhe panairin më të
madh me mbi 700 ekspozues
nga fusha e industrisë së
mbrojtjes dhe me përfaqësim
nga mbi 100 shtete. Kjo
pjesëmarrje shërbeu për t’u
njohur nga afër me teknologjitë
më të fundit ushtarake me

qëllim modernizimin dhe
ngritjen e kapaciteteve
operacionale të FSK-së.
Në kuadër të kësaj vizite,
komandanti i FSK-së qëndroi në
Departamentin e Luftës së
ShBA-së në Pentagon, ku zhvilloi
takim të rëndësishëm me
zëvendësndihmëssekretarin e
luftës për Luftë Jokonve-
ncionale, Colby C. Jenkins, me të
cilin diskutoi për çështje të
rëndësishme të sigurisë dhe
bashkëpunimit dypalësh në
fushën e operacioneve speciale
dhe në fusha të tjera. 
Gjatë bashkëbisedimit u
riafirmua mbështetja e plotë e

Shteteve të Bashkuara për
planin e tranzicionit të FSK-së,
zhvillimin profesional të saj si dhe
gatishmërinë për të kontribuar në
sigurinë globale.
Gjatë qëndrimit në ShBA gjeneral
Jashari u takua edhe me
delegacionin e Gardës Kombëtare
të Ajovës të udhëhequr nga
gjeneral Brigade Charles H.
Lampe, ku u diskutuan të
arriturat e deritashme të
bashkëpunimit midis FSK-së dhe
Gardës Kombëtare të Ajovës si
dhe planin e bashkëpunimit
dypalësh për pesë vitet e
ardhshme në mes të dy forcave
tona.

JASHARI NË PENTAGON: SHBA-ja RIAFIRMON MBËSHTETJEN
PËR TRANZICIONIN DHE ZHVILLIMIN E FSK-së

Qendresa RAMA

PRISHTINË, 16 TETOR - Drejtori i
Përgjithshëm i Policisë së
Kosovës, kolonel Gazmend
Hoxha dhe drejtori i
Departamentit për Kufi,
nënkolonel Fehmi Xhata, së
bashku me admiralin George M.
Wikoff, komandant i Komandës
së Forcave të Përbashkëta Aleate
të NATO-s në Napoli dhe
gjeneralmajorin Roberto Vergori,
komandant i KFOR-it, kanë

vizituar njësitë policore kufitare
dhe patrullat e përbashkëta të
Policisë së Kosovës dhe KFOR-it
në pjesën veriore të vendit.

Vizita kishte për qëllim
vlerësimin nga afër të
angazhimeve të përbashkëta në
mbikëqyrjen e brezit kufitar,

përkatësisht të vijës së gjelbër
dhe vijës së kaltër, si dhe të
bashkëpunimit ndërmjet njësive
përkatëse për përmbushjen e
detyrave të tyre.
Gjatë vizitës u vlerësua
bashkëpunimi i vazhdueshëm
ndërmjet Policisë së Kosovës dhe
KFOR-it, me theks të veçantë në
rëndësinë e patrullimeve të
përbashkëta, shkëmbimit të
informacionit dhe koordinimit
në terren, në funksion të
mbikëqyrjes kufitare dhe forcimit
të sigurisë.

Palët theksuan rëndësinë e
vazhdimit të bashkëpunimit
ndërinstitucional, si kontribut i
rëndësishëm për ruajtjen e një
mjedisi të sigurt, garantimin e
paqes dhe stabilitetit si dhe
sigurinë për të gjithë qytetarët.
Policia e Kosovës mbetet e
përkushtuar për përmbushjen e
mandatit të saj ligjor dhe për
forcimin e bashkëpunimit me
KFOR-in dhe partnerët
ndërkombëtarë, në shërbim të
sigurisë dhe stabilitetit në
Republikën e Kosovës.

POLICIA E KOSOVËS DHE KFOR-i RRITIN 
BASHKËPUNIMIN KUFITAR NË VERI

PRISHTINË, 16 TETOR - U mbajt
punëtoria njëditore e organizuar
nga Asociacioni i Komunave të
Kosovës dhe Ministria e
Administrimit të Pushtetit Lokal
(MAPL), me përkrahjen e OSBE-
së, me Kolegjiumin e Zyrtarëve
Ligjor, në kuadër të hartimit të
Strategjisë për Vetëqeverisjen

Lokale 2027-2031.
Punëtoria kishte për qëllim
shqyrtimin e Objektivit Strategjik
1 - “Avancimi i Kornizës Ligjore
për Vetëqeverisjen Lokale”,
identifikimin e çështjeve që
kërkojnë plotësim, qartësim dhe
harmonizim ligjor, si dhe
mbledhjen e komenteve,

sugjerimeve dhe rekomandimeve
nga pjesëmarrësit.
Gjatë diskutimeve u trajtua
rëndësia e avancimit të kornizës
ligjore, qartësimit të kompete-
ncave dhe përgjegjësive institu-
cionale, si dhe përmirësimi i
bashkëpunimit ndërmjet nivelit
qendror dhe lokal.

Në përfundim u theksua nevoja
që komentet dhe rekomandimet
e pranuara të merren parasysh
gjatë rishikimit dhe finalizimit të
strategjisë me qëllim të krijimit të
një kornize ligjore më të qartë
dhe funksionale për
vetëqeverisjen lokale në
periudhën 2027-2031.

AKK DHE MAPL MBAJNË PUNËTORI PËR AVANCIMIN E
KORNIZËS LIGJORE TË VETËQEVERISJES LOKALE 2027-2031

SA TË SIGURTA JANË TË DHËNAT 
DIGJITALE NË KOSOVË?

PRISHTINË, 16 TETOR - Nga 8 deri
më 11 tetor sulmet me dronë
ukrainas goditën tri qendra të të
dhënave të gjigantit rus Yandex,
duke ndërprerë shërbime
digjitale dhe duke prekur
kompani që mbështeteshin në
infrastrukturën e tij.
Si mundet dëmtimi i disa
ndërtesave të shkaktojë
ndërprerje kaq të gjera dhe sa e
përgatitur është Kosova për një
incident të tillë? Dy ekspertë të
intervistuar nga Radio Evropa e
Lirë ngrenë shqetësime për
aftësinë e institucioneve që t’i
rikthejnë shërbimet digjitale pas
dëmtimeve serioze.

Çfarë janë qendrat e të
dhënave?

Imagjinoni një ndërtesë plot me
kompjuterë të fuqishëm, të
quajtur serverë, që ruajnë
informacione dhe mundësojnë
funksionimin e shërbimeve
digjitale. Kjo është, thënë
thjesht, një qendër e të dhënave.
Në Kosovë, shumica e të
dhënave institucionale ruhen në
Qendrën e të Dhënave
Shtetërore, ndërsa disa edhe në
serverët e institucioneve të
veçanta, thotë ish-drejtori i
Agjencisë së Shoqërisë së
Informacionit (ASHI), Kujtim
Gashi. Sipas një rregulloreje të
vitit 2016, kopjet rezervë të
regjistrave elektronikë
shtetërorë duhet të ruhen në
qendrën shtetërore.
Këto të dhëna përfshijnë
informacione personale të
qytetarëve dhe mundësojnë
edhe funksionimin e
shërbimeve digjitale, si portali e-
Kosova, përmes të cilit qytetarët

aplikojnë për dokumente dhe
përfitime të ndryshme.
Nëse kjo qendër dëmtohet nga
një sulm kibernetik, zjarr ose
ndërprerje e energjisë elektrike,
ekzistojnë dy rreziqe: ndërprerja
e shërbimeve digjitale, si ato që
ofrohen përmes e-Kosova, dhe
humbja e të dhënave, nëse nuk
ekzistojnë kopje rezervë të
përdorshme.
Për këtë nevojiten kopje rezervë
të informacioneve dhe një
qendër tjetër, fizikisht e ndarë,
që mund të rikthejë
funksionimin e sistemeve. Ajo
njihet si Qendra për Rikuperim
nga Fatkeqësitë (DRC).

Çfarë gjetën auditorët?

Në shtator 2025, Zyra Kombëtare
e Auditimit (ZKA) konstatoi se
ASHI nuk ishte e përgatitur për
rikthimin e shërbimeve
elektronike të platformës e-
Kosova në raste emergjente.
Sipas ZKA, mungonte një plan i
dokumentuar dhe i testuar për
rikuperimin e sistemeve, nuk
kishte qendra rezervë
funksionale dhe kopjet
ekzistuese rezervë ishin të
pamjaftueshme për rikuperim të
sigurt dhe në kohë.
Auditorët evidentuan edhe
politika të vjetruara sigurie,
mungesë procedurash për
kufizimin e qasjes në sisteme
dhe dobësi në kontrollin e
aplikimeve e pagesave. Ata
dhanë gjithsej 15 rekomandime.
Gashi thotë se projekti për
ndërtimin e një qendre DRC, së
bashku me lokacionin dhe
fondet, ishte finalizuar gjatë
mandatit të tij, më 2020, por më
pas ishte pezulluar. “Pa një DRC

të standardizuar, rikthimi i
shërbimeve pas një incidenti
serioz mbetet i pasigurt”, thotë
ai. Sipas tij, ekzistojnë disa
kapacitete të kufizuara për kopje
rezervë në lokacione të ndara,
por ato janë zgjidhje të
improvizuara, që nuk
përmbushin standardet e
kërkuara.
REL i ka dërguar pyetje
Ministrisë së Digjitalizimit dhe
Administratës Publike për
projektin për DRC, por deri në
përgatitjen e këtij newsletter nuk
ka marrë përgjigje.
Megjithatë, auditimi shqyrtoi e-
Kosova dhe sistemet e
ndërlidhura me shërbimet e saj,
jo sigurinë e plotë të Qendrës së
të Dhënave Shtetërore. Raporti
nuk dëshmon se të dhënat e
qytetarëve janë komprometuar.

A është Kosova
e gatshme për më 
shumë digjitalizim?

Ministri i Digjitalizimit dhe
Administratës Publike, Lulëzon
Jagxhiu, ka paralajmëruar
modernizimin e infrastrukturës
qeveritare, zhvillimin e
teknologjisë cloud, për ruajtjen
dhe përpunimin e të dhënave në
infrastrukturë të përbashkët,
dhe përdorimin e inteligjencës
artificiale.
Eksperti i sigurisë kibernetike,
Atdhe Lila, paralajmëron se
zgjerimi i shërbimeve duhet të
shoqërohet me forcimin e
mbrojtjes. “Nuk mjafton që të
kemi ligje, strategji dhe politika të
sigurisë vetëm në letër”, thotë ai.
Sipas Lilës, cloud-i mund ta rrisë

efikasitetin, por përqendrimi i
shumë shërbimeve në të njëjtën
infrastrukturë do të thotë se një
incident mund të prekë disa
institucione njëherësh.
Edhe Gashi thotë se rasti i
Yandex-it tregon se nuk mjafton
të vendosim ku ruhen të dhënat:
duhet të garantohet mundësia e
rikuperimit të tyre dhe
vazhdimit të shërbimeve pas një
incidenti.
REL e pyeti Ministrinë e
Digjitalizimit dhe Administratës
Publike, për dhe adresimin e
gjetjeve të auditimit, por nuk
mori përgjigje deri në
përgatitjen e këtij newsletter.
Prandaj, mbetet e paqartë nëse
mangësitë janë adresuar dhe sa
shpejt do të mund t’i rikthente
Kosova shërbimet digjitale pas
një incidenti serioz.

MPB-ja NIS HARTIMIN E PLANIT TË VEPRIMIT 
2026-2028 KUNDËR TERRORIZMIT

PRISHTINË, 16 TETOR - Ministria e
Punëve të Brendshme mbajti
takimin e parë të grupit punues
për rishikimin dhe hartimin e
Planit të Veprimit 2026-2028 për
zbatimin e Strategjisë Shtetërore
për Parandalimin dhe Luftimin e
Terrorizmit 2023 - 2028.
Takimi u fokusua në vlerësimin e
rezultateve të zbatimit të planit
paraprak, identifikimin e sfidave
dhe përcaktimin e prioriteteve për
periudhën e ardhshme.
Gjatë takimit u paraqitën gjetjet e
vlerësimit të Planit të Veprimit
2023-2025, të cilat evidentojnë
përparim në zhvillimin e

kapaciteteve të sigurisë së
teknologjisë informative,
specializimin e kuadrove dhe
forcimin e bashkëpunimit
ndërinstitucional, rajonal dhe
ndërkombëtar.
Njëkohësisht u theksua nevoja
për t'iu përgjigjur zhvillimeve të
vazhdueshme të kërcënimeve nga
terrorizmi dhe ekstremizmi i
dhunshëm, përfshirë format e reja
të radikalizimit dhe shfrytëzimin e
teknologjisë nga individët dhe
grupet ekstremiste.
Plani i ri i Veprimit do të
mbështetet në katër objektivat
strategjike: parandalimin,

mbrojtjen, ndjekjen dhe reagimin,
duke përfshirë përditësimin e
masave ekzistuese dhe
përcaktimin e aktiviteteve të reja
në përputhje me zhvillimet e
sigurisë dhe nevojat
institucionale.
Ministria e Punëve të Brendshme
mbetet e përkushtuar për
forcimin e bashkëpunimit
ndërinstitucional dhe avancimin
e mekanizmave për parandalimin
dhe luftimin e terrorizmit dhe
ekstremizmit të dhunshëm, në
funksion të garantimit të sigurisë
së qytetarëve dhe mbrojtjes së
Republikës së Kosovës.

Një sulm ndaj qendrave të të dhënave në Rusi
nxori në pah se sa lehtë mund të ndërpriten
shërbimet digjitale kur dëmtohet infrastruktura
ku ato mbështeten. Në këtë newsletter
shpjegojmë ku ruhen të dhënat e qytetarëve të
Kosovës, sa të sigurta janë ato, çfarë dobësish
kanë identifikuar auditorët dhe sa të
përgatitura janë institucionet për t’i rikthyer
shërbimet në rast të një incidenti serioz

PRISHTINË, 16 TETOR - Paga
minimale në Kosovë është rritur
në 500 euro, por punëtorët që
paguhen me këtë shumë marrin
456.50 euro në llogaritë e tyre
bankare.
Qeveria ka premtuar se do ta
lirojë pagën minimale nga
tatimi, por ende nuk ka bërë me
dije se kur do të zbatohet kjo
masë, sa punëtorë do të
përfitojnë dhe sa do t’i kushtojë
buxhetit të shtetit.
Edhe nëse premtimi realizohet,
punëtorët nuk do t’i marrin të
plota 500 eurot, pasi do të
vazhdojnë ta paguajnë
kontributin e detyrueshëm
pensional.
Për Egzonin, 19-vjeçar nga
Skenderaj, dallimi mes pagës
bruto dhe asaj neto përkthehet
në para që, siç thotë ai, do ta
ndihmonin familjen e tij t’i
përballonte shpenzimet e
përditshme.
Prej një viti ai punon në një
market. Kur nisi punën, në
shtator të vitit të kaluar, merrte
350 euro neto në muaj. Në fillim
të këtij viti paga e tij bruto u rrit
në 425 euro, ndërsa nga korriku
arriti në 500 euro, në përputhje
me rritjen e pagës minimale në
Kosovë.
Por, çdo muaj në llogarinë e tij
bankare përfundojnë 43.50 euro
më pak. “Në bankë më dalin
456.50 euro, apo 43.50 euro më
pak”, tregon ai për Radion
Evropa e Lirë.
Nga paga e tij zbriten 25 euro
për kontributin pensional dhe
18.50 euro për tatimin në të
ardhura.
Egzoni thotë se shumica e
punëtorëve në marketin ku
punon paguhen njësoj dhe se
dallimi mes pagës bruto dhe
asaj neto diskutohet shpesh
mes tyre. “Janë rreth 45 euro më
pak, e me këtë shumë mund ta
paguaj faturën e rrymës apo të
ujit”, thotë ai.
Në familjen e tij pesanëtarëshe
punojnë vetëm ai dhe babai.
Edhe pse të ardhurat e tyre të
përbashkëta i kalojnë 1 000 euro
në muaj, Egzoni thotë se rritja e
çmimeve të ushqimeve dhe
shpenzimeve të tjera ua
vështirëson mbulimin e
nevojave të përditshme.

Çfarë do të ndryshonte
me lirimin nga tatimi?

Nga 1 korriku paga minimale në
Kosovë u rrit në 500 euro bruto
në muaj, nga 425 euro sa ishte
në gjashtëmujorin e parë të vitit.
E shprehur në orë pune, ajo u
rrit nga 2.50 në 3 euro. Por, paga
bruto nuk është shuma që
punëtorët marrin në llogaritë e
tyre bankare. Sipas legjislacionit

në fuqi, nga paga bruto zbritet
kontributi pensional prej 5-
përqindësh, ndërsa mbi të
ardhurat e mbetura llogaritet
tatimi.
Të ardhurat deri në 250 euro në
muaj nuk tatohen. Për pjesën
nga 250 deri në 450 euro
zbatohet norma prej 8-
përqindësh, ndërsa për pjesën
mbi 450 euro norma prej 10-
përqindësh.
Kështu, nga një pagë bruto prej
500 eurosh, punëtori paguan 25
euro kontribut pensional dhe
18.50 euro tatim, duke marrë
456.50 euro neto.
Më 13 shtator, gjatë prezantimit
të programit qeveritar në
Kuvend, kryeministri Albin
Kurti deklaroi se “paga
minimale prej 500 eurosh nuk
do të tatohet”.
Nëse kjo masë zbatohet, një
punëtor me pagë minimale do
të përfitojë 18.50 euro shtesë në
muaj, apo 222 euro në vit. Paga e
tij neto do të arrijë në 475 euro.
E për t’i marrë të plota 500
eurot, do të duhej të mbulohej
edhe kontributi pensional prej
25 eurosh që aktualisht paguhet
nga punëtori.
Radio Evropa e Lirë i kërkoi
qeverisë sqarime se kur do të
zbatohet përjashtimi nga tatimi,
sa punëtorë pritet të përfitojnë
dhe sa do t’i kushtojë buxhetit të
shtetit, por deri në publikimin e
këtij artikulli nuk mori përgjigje.
Shkumbin Misini, profesor i
Ekonomisë në një kolegj privat
në Prishtinë, vlerëson se lirimi i
pagës minimale nga tatimi
është një masë që është dashur
të ndërmerrej më herët. Por,
sipas tij, qeveria duhet të shkojë
edhe më tej, duke marrë
përsipër përkohësisht pagesën e
kontributit pensional prej 5 %,
që aktualisht paguhet nga
punëtori. “Kjo mund të zbatohej
për një periudhë deri në dy vjet,
ose derisa të stabilizohet
inflacioni”, thotë Misini për
Radion Evropa e Lirë.
Sipas këtij propozimi, punëtorët
me pagë minimale do të mund
t'i merrnin të plota 500 eurot,
ndërsa kontributi i tyre
pensional do të vazhdonte të
paguhej nga shteti.
Megjithatë, një masë e tillë do të
kërkonte financim shtesë nga
buxheti publik.

Rritja e pagës përballë
rritjes së çmimeve

Debati për pagën minimale
zhvillohet në një kohë kur
çmimet e konsumit në Kosovë
vazhdojnë të rriten. Sipas
Agjencisë së Statistikave të

Kosovës, inflacioni vjetor në
shtator arriti në 7.8 për qind. E
sipas projeksioneve të fundit të
Fondit Monetar Ndërkombëtar,
të publikuara më 13 tetor,
inflacioni mesatar në Kosovë
parashikohet të arrijë në 6.8 për
qind gjatë vitit 2026 përpara se
të ngadalësohet në 4.5 për qind
më 2027. Këto zhvillime
nënkuptojnë se një pjesë e
përfitimit nga rritja e pagës
minimale zbehet nga
shtrenjtimi i mallrave dhe
shërbimeve.
Misini vlerëson se edhe paga
prej 500 eurosh është e
pamjaftueshme për t’i mbuluar
shpenzimet bazë të jetesës.
“Thuajse çdo ditë hasim në
rritje të çmimeve dhe kostoja e
jetesës është bërë e
papërballueshme”, thotë ai.

Sa u kushton bizneseve
paga minimale?

Paga minimale prej 500 eurosh
nuk i kushton punëdhënësit
vetëm 500 euro. Përveç pagës
bruto, ai duhet të paguajë edhe
kontributin pensional - po
ashtu 5 për qind - që e çon
koston e drejtpërdrejtë mujore
të një punëtori me pagë
minimale në 525 euro.
Në gjashtëmujorin e parë të
vitit, kur paga minimale ishte
425 euro bruto, kjo kosto ishte
446.25 euro. Kjo do të thotë se
nga korriku, kostoja mujore për
një punëtor me pagë minimale
është rritur për 78.75 euro.
Për bizneset që punësojnë
dhjetëra punëtorë me paga të
ulëta, rritja mund të përkthehet
në shpenzime të
konsiderueshme shtesë.
Kryetari i Odës Ekonomike të
Kosovës, Lulzim Rafuna, thotë
për Radion Evropa e Lirë se ka
kërkuar nga qeveria lirimin e
pagës minimale nga tatimi,
ndërsa paralajmëron se rritja e
kostove për bizneset mund të
ndikojë në numrin e të
punësuarve dhe organizimin e
punës.
Misini, në anën tjetër, thotë se
mbështetja financiare për
bizneset mund të ndihmojë në
ruajtjen e vendeve të punës dhe
në parandalimin e rritjes së
informalitetit. Ai pretendon se
disa biznese tashmë kanë
zvogëluar numrin e
punëtorëve, ndërsa të tjera po i
angazhojnë ata pa kontrata
pune. “Jam dëshmitar se disa

biznese tregtare kanë larguar
punëtorë. Shkon në market dhe
është shumë problem të gjesh
një punëtor që të ndihmon në
përzgjedhjen e një produkti”,
thotë Misini.
Radio Evropa e Lirë, megjithatë,
nuk ka siguruar të dhëna që do
të mundësonin një vlerësim të
tillë. 
Por, Fondi Monetar
Ndërkombëtar, në vlerësimin e
tij të muajit prill, ka
paralajmëruar se rritja e shpejtë
e pagave, nëse nuk shoqërohet
me rritje të produktivitetit,
mund të shtojë kostot e
bizneseve, të ushtrojë presion
mbi çmimet dhe të ndikojë
negativisht në punësimin e
personave me paga të ulëta.

Çfarë ka bërë Shqipëria?

Për ta lehtësuar barrën
financiare të bizneseve, Misini
sugjeron që Kosova t’i shqyrtojë
praktikat e Shqipërisë. Nga
janari i këtij viti Shqipëria e rriti
pagën minimale mujore nga
40.000 në 50.000 lekë,
përkatësisht nga rreth 438 euro
në 548. Paga minimale atje nuk
i nënshtrohet tatimit mbi të
ardhurat personale.
Për ta zbutur ndikimin e rritjes
së pagës minimale te
punëdhënësit, qeveria
shqiptare ka paraparë
kompensimin e kontributeve
shtesë të sigurimeve shoqërore
dhe shëndetësore për
periudhën janar-shtator 2026
për bizneset që plotësojnë
kriteret e përcaktuara.
Ndryshe nga propozimi i
Misinit për Kosovën, i cili synon
mbulimin e kontributit
pensional të punëtorit, masa
shqiptare mbështet
punëdhënësit për një pjesë të
kostos shtesë.
Misini vlerëson se një
mbështetje e ngjashme mund
t’i ndihmonte bizneset në
Kosovë të ruanin vendet e
punës, por një politikë e tillë do
të kërkonte përcaktimin e
përfituesve dhe të kostos për
buxhetin.
Një nga masat e Qeverisë së
Kosovës për mbështetjen e
punësimit është programi
“Superpuna”, i nisur në vitin
2023, përmes të cilit
subvencionohet për gjashtë
muaj paga e të rinjve që
punësohen nëpërmjet kësaj
platforme.

Sa do t’i kushtonte 
buxhetit lirimi nga tatimi?

Përveç ndikimit te punëtorët
dhe bizneset, premtimi për
lirimin e pagës minimale nga
tatimi ngre edhe pyetjen se sa të
hyra do të humbiste shteti.
Sipas raportit të punës nga
Administrata Tatimore të
Kosovës, gjatë vitit 2025, shteti
mblodhi rreth 217.3 milionë
euro nga tatimi që u zbritet
punëtorëve prej pagave të tyre.
Prej tyre, rreth 165 milionë euro
u mblodhën nga tatimi mbi
pagat kryesisht në sektorin
privat, ndërsa 52 milionë euro të
tjera nga tatimi mbi pagat e
punonjësve të sektorit publik.
Gjatë së njëjtës periudhë u
mblodhën edhe 356.6 milionë
euro kontribute pensionale.
Megjithatë, këto shuma
përfshijnë punëtorë me nivele të
ndryshme pagash dhe nuk
tregojnë se sa të hyra do të
humbiste shteti nga përjashtimi
i pagës minimale prej 500
eurosh nga tatimi.
Ndryshe nga tatimi në paga,
kontributet pensionale derdhen
në kursimet pensionale të
punëtorëve.
Nëse shteti do të merrte përsipër
pagesën e kontributit të tyre prej
5%, kjo do të përbënte një
shpenzim shtesë buxhetor.
Sipas të dhënave zyrtare, në
Kosovë janë mbi 433 mijë
persona të regjistruar si të
punësuar, me pagë mesatare
prej 713 eurosh në muaj.
Të dhënat e Administratës
Tatimore, të siguruara nga Radio
Evropa e Lirë, tregojnë se mbi
161 mijë punëtorë figurojnë me
pagë bruto nën 500 euro, ndërsa
mbi 58 mijë me pagë bruto nën
425 euro.
Megjithatë, ATK-ja sqaroi se këto
kategori përfshijnë edhe raste të
pagave dytësore dhe nuk mund
të interpretohen automatikisht
si shkelje të pagës minimale për
punë me orar të plotë.
Administrata nuk saktësoi nëse
shifrat përfshijnë edhe muajin
korrik, kur hyri në fuqi faza e
dytë e rritjes së pagës minimale.
Për pasojë, nga këto të dhëna
nuk mund të përcaktohet numri
i saktë i punëtorëve që marrin
pagën minimale prej 500 eurosh
dhe që do të përfitonin nga
përjashtimi i tatimit.
Pa këtë informacion, mbetet e
paqartë edhe sa do të ishte
ndikimi i masës në buxhet.
Rafuna thotë se për të vlerësuar
koston e një mase të tillë duhet
të dihet se sa punëtorë paguhen
me pagë minimale, sa tatim
paguajnë aktualisht dhe sa do të
kushtonte mbulimi i kontributit
të tyre pensional.
Sipas tij, shteti duhet të gjejë një
zgjidhje që u siguron
punëtorëve më shumë të
ardhura, pa cenuar
qëndrueshmërinë e bizneseve.
Për Egzonin, ndërkaq,
përllogaritjet janë më të
thjeshta.
Ai thotë se 43.50 eurot që i
zbriten çdo muaj nga paga “do të
ishin lehtësim për familjen”.

PAGA MINIMALE PA TATIM: 18.50 EURO PËR PUNËTORIN,
KOSTO E PANJOHUR PËR SHTETIN

18.50 euro më shumë në muaj do të merrnin
punëtorët me pagë minimale nëse Qeveria e
Kosovës realizon premtimin për lirimin e saj
nga tatimi. Kostoja për buxhetin mbetet e
panjohur, pasi qeveria nuk ka treguar se sa
punëtorë do të përfitojnë dhe kur do të nisë
zbatimi i masës. Mbi 161 mijë punëtorë
figurojnë me paga nën 500 euro bruto, sipas të
dhënave të ATK-së

Pas më shumë se katër vjetësh
lufte, Rusia ka paguar një çmim
të jashtëzakonshëm dhe
megjithatë Vladimir Putin nuk
tërhiqet. Ndoshta ka ardhur
momenti të ngrihet pyetja: Cili
është qëllimi i Putinit? Dhe
çfarë quan ai “fitore”?
Kur flasim për luftë,
instinktivisht kërkojmë një
fitues dhe një humbës.
Shikojmë hartën. Numërojmë
territoret e pushtuara dhe të
rimarra. Shikojmë humbjet
ushtarake, armët, ekonominë,
sanksionet. Dhe pastaj
përpiqemi të kuptojmë se kush
po fiton.
Por lufta në Ukrainë ngre një
pyetje shumë më të vështirë: Po
sikur Vladimir Putin të mos jetë
duke e matur suksesin me të
njëjtën metër që përdorim ne?
Po sikur objektivi i tij të mos
ketë qenë prej kohësh një fitore
e shpejtë dhe spektakolare, por
diçka shumë më e ngadaltë: të
ndryshojë kushtet mbi të cilat
do të ndërtohet paqja?
Kjo nuk do të thotë se gjithçka
që ka ndodhur ishte pjesë e një
plani të përsosur rus. Lufta ka
prodhuar dështime, kosto dhe
pasoja që Moska me shumë
gjasë nuk i parashikoi në shkurt
2022. Por pas më shumë se
katër vjetësh, mënyra se si
Rusia vazhdon luftën na
detyron të bëjmë një pyetje
tjetër. Çfarë po përpiqet të arrijë
Putin tani?

Një çmim kolosal. Por të
gjithë e vazhdojnë luftën

Rusia ka paguar dhe vazhdon të

paguajë shumë.
Lufta ka konsumuar njerëz,
pajisje dhe burime financiare.
Ekonomia ruse vazhdon të
funksionojë nën një regjim të
gjerë sanksionesh perëndimore
dhe vetëm ditët e fundit
Britania ka shtuar masat
kundër rrjeteve që ndihmojnë
Moskën t’i shmangë ato. SHBA,
nga ana tjetër, i ka bërë të qartë
Moskës se lehtësimi ekonomik
mbetet i lidhur me përfundimin
e luftës.
Edhe sektori rus i energjisë po
ndien presionin. Parashikimet e
fundit të siguruara nga Reuters
tregojnë se prodhimi rus i
naftës për vitin 2026 mund të
bjerë në nivelin më të ulët që
prej vitit 2009, mes pasojave të
luftës, kufizimeve tregtare dhe
goditjeve ukrainase ndaj
infrastrukturës energjetike.
E megjithatë, Moska nuk po jep
shenja se është gati të ndalet.
Përkundrazi, luftimet
vazhdojnë dhe forcat ruse po
përpiqen të avancojnë më tej në
Donbas.
Po nëse kostoja është kaq e
madhe, çfarë e bën Kremlinin të
mendojë se ia vlen të vazhdojë?

Ndoshta po shohim
tabelën e gabuar të

rezultatit

Nëse luftën e shohim vetëm
përmes kilometrave katrorë,
përgjigjja mbetet e paqartë. Por
ekziston edhe një mënyrë tjetër
për ta lexuar. Putini mund ta
konsiderojë sukses jo vetëm
territorin që kontrollon Rusia,
por edhe kushtet politike dhe

strategjike që lufta prodhon me
kalimin e kohës.
Në këtë këndvështrim, shfaqen
bëhen të tjera: Sa gjatë mund ta
mbështesë Perëndimi
Ukrainën? Sa e kushtueshme
bëhet lufta për ekonominë dhe
shoqërinë ukrainase? Sa territor
mund të mbajë Rusia? Dhe mbi
të gjitha: Si do të duket Ukraina
kur të vijë momenti i
negociatave?
Ky është një ndryshim
thelbësor perspektive. Sepse
atëherë objektivi nuk është
domosdoshmërisht pushtimi i
gjithë Ukrainës. Objektivi
mund të jetë krijimi i një
realiteti të tillë që marrëveshja
përfundimtare të jetë sa më
afër interesave të Moskës.

Ukraina është 
njëkohësisht objektivi

dhe leva

Për Rusinë, Ukraina nuk është
vetëm territori ku zhvillohet
lufta. Ajo është edhe pika
përmes së cilës Moska përpiqet
të ndikojë arkitekturën e
sigurisë europiane. Kremlini ka
kërkuar vazhdimisht që
Ukraina të mos anëtarësohet
në NATO dhe ka kërkuar
njohjen e kontrollit rus mbi
territoret që Moska pretendon
ose mban të pushtuara.
Kështu, çdo muaj që kalon nuk
ndryshon vetëm vijën e frontit.
Ai ndryshon edhe pozicionet
nga të cilat palët do të
negociojnë një ditë. Nëse Rusia
arrin të mbajë territore, ndërsa
Ukraina mbetet jashtë NATO-s
dhe lufta vazhdon të

konsumojë burime ukrainase e
perëndimore, Kremlini mund
ta shohë kohën jo vetëm si
kosto.

Mund ta shohë edhe si
levë.

Megjithatë, do të ishte gabim të
interpretonim çdo dështim rus
që prej vitit 2022 si pjesë të një
strategjie brilante afatgjatë.
Rusia u përpoq fillimisht të
merrte Kievin dhe dështoi.
Ukraina rimori territore të
konsiderueshme. NATO, në
vend që të dobësohej
menjëherë, u zgjerua me
Finlandën dhe Suedinë. Dhe
lufta ka sjellë pikërisht atë që
Moska pretendonte se donte të
shmangte: një prani më të
madhe të NATO-s pranë kufijve
rusë.
Prandaj teza se “Putin e kishte
planifikuar kështu që në fillim”
nuk qëndron.
Por ekziston një mundësi tjetër,
shumë më realiste: strategjia
mund të ketë ndryshuar kur
fitorja e shpejtë dështoi. Nga
marrja e shpejtë e Ukrainës,
drejt konsumimit të saj. Nga një
fitore ushtarake absolute, drejt
krijimit të një pozicioni
negociues sa më të favorshëm.

Lufta e konsumimit

Kjo është pikërisht ajo që e bën
konfliktin kaq të rrezikshëm.
Sepse lufta nuk matet vetëm
me territoret e fituara nga
secila palë, por edhe shihet se
kush lodhet I pari.
Ukraina po përballet me

presion të jashtëzakonshëm
financiar dhe ushtarak. Qeveria
ukrainase aktualisht përllogarit
një boshllëk prej rreth 27
miliardë dollarësh në buxhetin
e mbrojtjes, ndërsa financimi
ndërkombëtar mbetet jetik.
Ndërkohë Rusia po
intensifikon sulmet ajrore.
Vetëm në korrik, OKB regjistroi
437 civilë të vrarë dhe 2,610 të
plagosur në Ukrainë, niveli më i
lartë mujor i viktimave civile që
prej majit 2022.
Në fund të gushtit, goditjet ruse
u përqendruan gjithashtu mbi
infrastrukturën ekonomike dhe
logjistike ukrainase, ndërsa
sulmet e fundit kanë vazhduar
edhe mbi Kievin dhe rajonin
përreth.
Por edhe Ukraina po përpiqet
ta bëjë luftën më të
kushtueshme për Rusinë, duke
goditur energjinë, logjistikën
dhe objektiva ekonomikë thellë
brenda territorit rus.
Pra, kemi dy palë që po
përpiqen gjithnjë e më shumë
të dëmtojnë jo vetëm ushtrinë e
kundërshtarit, por aftësinë e tij
për ta vazhduar luftën.
Atëherë, çfarë mund të quante
Putin “fitore”? Jo
domosdoshmërisht flamurin
rus mbi Kiev. Një rezultat
shumë më realist për Moskën
mund të ishte një Ukrainë që
mbetet jashtë NATO-s; një
pjesë e territorit ukrainas që
mbetet nën kontroll rus;
kufizime ose garanci mbi
konfigurimin e ardhshëm të
sigurisë ukrainase; dhe një
marrëveshje që e detyron
Perëndimin të pranojë, të
paktën de facto, një pjesë të
realitetit territorial të krijuar
nga lufta.
Në atë skenar, Rusia nuk do ta
kishte “fituar” luftën në
kuptimin klasik. Por Putin
mund të pretendonte se kishte
arritur objektivin strategjik.
Dhe kjo është një diferencë e
madhe. Lufta mund të fitohet
edhe në tryezën e negociatave
Ndoshta kjo është mënyra më
interesante për ta parë atë që po
ndodh. Luftërat nuk
përfundojnë gjithmonë kur një
ushtri shkatërron tjetrën.
Shpesh përfundojnë kur raporti
i forcave në fushë krijon kushtet
për një marrëveshje politike.
Në këtë kuptim, çdo qytet i
marrë, çdo sistem armësh i
humbur, çdo miliard i
shpenzuar dhe çdo muaj që
kalon mund të bëhet pjesë e
negociatës së ardhshme.
Atëherë, çfarë paqeje po
përpiqet të krijojë Putin
përmes luftës? Sepse objektivi
përfundimtar mund të mos jetë
pushtimi i Ukrainës. Mund të
jetë një Ukrainë aq e dobësuar
dhe një Perëndim aq i lodhur,
sa kushtet që në vitin 2022
dukeshin të papranueshme, një
ditë të fillojnë të diskutohen si
kompromis. Dhe këtu qëndron
ndoshta beteja më e madhe.

/ bota.al

PO SIKUR QËLLIMI I PUTINIT 
TË MOS JETË TË FITOJË LUFTËN? 



10 E SHTUNË, 17 TETOR 2026 GLOB

Liderët evropianë kanë arritur që
të miratojnë në mesnatë
konkluzionet për zgjerimin duke
theksuar rëndësinë e vijimit të
këtij procesi si një investim
gjeostrategjik në paqe, siguri,
stabilitet dhe prosperitet.
Shteteve kandidate Këshilli
Evropian u rikujton vijimin e
reformave veçanërisht në fushën
e sundimit të ligjit.
“Vendet që aspirojnë
anëtarësimin duhet të vazhdojnë
përpjekjet e tyre reformuese,
veçanërisht në fushën e sundimit
të ligjit, në përputhje me parimin
e meritokracisë që karakterizon
procesin e anëtarësimit. Këshilli
Evropian rikujton se procesi i

anëtarësimit bazohet në
meritokraci dhe se çdo vend
kandidat përparon në negociatat
e anëtarësimit në bazë të
progresit të tij individual”, thuhet
në njoftim.
Liderët e kanë vlerësuar edhe
strategjinë e re të zgjerimit të
propozuar nga komisionerja Kos.
“Këshilli Evropian përshëndet
punën që po kryhet për hartimin
e traktatit të anëtarësimit me
Malin e Zi. Ai merr shënim
synimin e Presidencës irlandeze
të Këshillit për të punuar drejt
mbylljes së përkohshme të
kapitujve të mbetur të
negociatave, duke pasur
parasysh zbatimin e reformave

përkatëse nga ana e Malit të Zi”,
thuhet në njoftim.
Vetë kreu i Këshillit Evropian
Antonio Costa në një postim në X
u shpreh:
“Këtë javë patëm konferenca
ndërqeveritare me Malin e Zi,
Ukrainën, Moldavinë dhe
Shqipërinë. procesi i pranimit po
bën përparim i nxitur nga
reformat,. Në të njëjtën kohë, ne
duhet që të përgatitemi për të
mirëpritur anëtarët e rinj në
familjen e BE-së”, tha presidenti i
KE, Antonio Costa.
Më 28 Tetor Komisioni Evropian
do të publikojë progres reportet
vjetore për shtetet kandidate.

BE: TË PËRGATITEMI PËR ANËTARËSIMET 
E REJA - LIDERËT EUROPIANË MIRATOJNË 

KONKLUZIONET PËR ZGJERIMIN 

Presidenti amerikan Donald
Trump ka kritikuar Ukrainën për
rifillimin e sulmeve ndaj
rafinerive ruse të naftës, duke i
cilësuar ato si “të turpshme”.
Deklaratat e tij vijnë pas
dështimit të armëpushimit për
infrastrukturën energjetike mes
Rusisë dhe Ukrainës, ndërsa
tensionet mes Uashingtonit dhe
Kievit vijojnë të rriten.
Në një intervistë për median
amerikane Newsmax, Trump tha
se sulmet ukrainase po ndikojnë
në rritjen e çmimeve të naftës në
tregjet botërore. Sipas tij, goditja e
rafinerive që prodhojnë naftë
dizel nuk i shërben interesave të
SHBA-ve dhe as vendeve të tjera.
“Gjithçka që po bën ai është rritja
e çmimit të naftës në tregun
botëror. Mendoj se kjo është e
turpshme”, deklaroi Trump, duke
iu referuar presidentit ukrainas
Volodymyr Zelenskyy.
Ukraina rifilloi sulmet ndaj
rafinerive ruse pasi Zelenskyy
njoftoi se Kievi nuk do të
vazhdonte të respektonte
armëpushimin e shpallur

papritur nga Trump javën e
kaluar. Megjithatë, as Rusia dhe
as Ukraina nuk kishin
konfirmuar se kishin rënë dakord
për këtë armëpushim.
Përplasjet mes dy vendeve janë
shtuar edhe pas vendimit të
Trumpit për të lehtësuar
sanksionet ndaj Rusisë, në
këmbim të furnizimit të tregjeve
ndërkombëtare me sasi të mëdha

nafte dizel. Zelenskyy e ka
kundërshtuar këtë marrëveshje,
duke paralajmëruar se ajo mund
t’i japë Moskës më shumë
mundësi për të vazhduar luftën
kundër Ukrainës.
Trump ka përsëritur gjithashtu
kritikat ndaj presidentit ukrainas,
duke thënë se e konsideron atë
më të vështirë për t’u marrë vesh
sesa presidentin rus Vladimir

Putin.
“Nuk jam ndonjë admirues i
madh i Zelenskyyt. Mendoj se të
dy do të donin që lufta të
përfundonte, por Zelenskyy
është më i vështirë për t’u trajtuar
sesa Putini”, tha presidenti
amerikan.
Nga ana tjetër, gjatë vizitës në
Bruksel, Zelenskyy deklaroi se
Ukraina dëshiron t’i japë fund
luftës sa më shpejt, por deri tani
nuk sheh shenja se Rusia është e
gatshme për paqe.
Në këtë situatë, liderët evropianë
kanë shprehur mbështetjen e
tyre për Ukrainën. Presidenti i
Këshillit Evropian, António
Costa, siguroi Zelenskyyn se
vendi i tij mund të mbështetet te
Bashkimi Evropian, jo vetëm
gjatë luftës, por edhe në rrugën
drejt anëtarësimit në union.
Edhe presidentja e Komisionit
Evropian, Ursula von der Leyen,
kritikoi Moskën për
mosrespektimin e armëpushimit
energjetik dhe njoftoi se BE-ja po
përgatit një raund të ri
sanksionesh ndaj Rusisë.

Ndërkohë, marrëdhëniet mes
Kievit dhe Uashingtonit janë
tensionuar më tej pas kufizimeve
të raportuara në shërbimin
satelitor Starlink, i cili përdoret
nga ushtria ukrainase për
komunikim, operacionet me
dronë dhe mbrojtjen ajrore.
Zelenskyy tha gjatë një vizite në
Londër se kjo situatë e kishte bërë
të ndihej i tradhtuar nga Trumpi.
Ministri britanik i Mbrojtjes, Wes
Streeting, deklaroi se homologu i
tij amerikan e kishte siguruar se
shërbimi Starlink ishte rikthyer
në funksion, megjithëse shkaku i
ndërprerjes nuk ishte bërë ende i
qartë.
Ndërsa vendet evropiane
kërkojnë shtimin e presionit ndaj
Moskës, Rusia ka akuzuar
Ukrainën se po pengon
përpjekjet amerikane për paqe
duke rifilluar sulmet ndaj
rafinerive të naftës. Nga ana
tjetër, Kievi vazhdon të kërkojë
mbështetje ndërkombëtare dhe
garanci se Rusia nuk do të vijojë
sulmet ndaj territorit dhe
infrastrukturës së saj.

TRUMP KRITIKON UKRAINËN PËR SULMET NDAJ 
RAFINERIVE RUSE: ËSHTË E TURPSHME 

Britania vijon mbështetjen ndaj
Ukrainës/ Londra premton
furnizimin me
Mbretëria e Bashkuar po
përgatitet të furnizojë Ukrainën
me raketa të reja me rreze të gjatë
veprimi Storm Shadow, në
kuadër të përpjekjeve për të
forcuar kapacitetet ushtarake të
Kievit dhe për të reduktuar
varësinë e tij nga mbështetja
amerikane.
Sipas agjencisë Bloomberg,
çështja e rimbushjes së rezervave
të raketave është diskutuar gjatë
vizitës së presidentit ukrainas
Volodymyr Zelensky në Londër,
në një kohë kur Ukraina po
kërkon të ruajë aftësinë për të
goditur objektiva ushtarake në

thellësi të territorit rus.
Paralelisht me furnizimet e reja,
Britania po punon për zhvillimin
e sistemeve të tjera të armatimit
me rreze të gjatë veprimi, të cilat
synojnë t’i japin Ukrainës më
shumë pavarësi në kryerjen e
operacioneve ushtarake, duke
zvogëluar nevojën për armë dhe
teknologji amerikane.
Një tjetër element i rëndësishëm
i qëndrimit britanik lidhet me
sulmet ukrainase ndaj
objektivave në territorin rus.
Londra i konsideron këto
operacione si pjesë të së drejtës
së Ukrainës për vetëmbrojtje dhe
nuk po kërkon ndërprerjen e tyre.
Ky qëndrim tregon se Mbretëria e
Bashkuar synon të vijojë

mbështetjen për aftësitë
goditëse të Ukrainës, përfshirë
përdorimin e armëve me rreze të
gjatë, ndërsa lufta me Rusinë
vazhdon.
Sipas burimeve të Bloomberg,
furnizimi synon t’i mundësojë
Kievit të godasë instalimet
ushtarake ruse që përdoren për
sulmet ndaj qyteteve dhe
infrastrukturës energjetike
ukrainase, veçanërisht në prag të
dimrit.
Numri i raketave që do të
dërgohen nuk është bërë publik,
ndërsa qeveria britanike nuk ka
pranuar të komentojë mbi
dërgesën e raportuar.
Britania ka ndërmarrë gjithashtu
hapa për të ndihmuar Ukrainën

të prodhojë raketa me rreze të
gjatë veprimi në territorin e saj,
përmes transferimit të njohurive

teknologjike dhe bashkëpunimit
me industrinë europiane të
mbrojtjes.

BRITANIA VIJON MBËSHTETJEN PËR UKRAINËN, PREMTON
FURNIZIMIN ME RAKETA TË REJA STORM SHADOW

PRISHTINË, 16 TETOR - Kombëtarja e
Kosovës U15 e ka nisur me fitore
turneun zhvillimor të UEFA-s që
po zhvillohet në Bullgari. 
Dardanët e rinj kanë triumfuar
ndaj Moldavisë me rezultat 2:1 në
ndeshjen e parë të këtij turneu. 
Kosova kaloi në epërsi në

minutën e 14-t, kur Lionel Nikqi
realizoi për 1:0. Dardanët e rinj
arritën ta ruajnë epërsinë deri në
fund të pjesës së parë, kur David
Ciorici barazoi shifrat 1:1. 
Ndërkohë golin e fitores për
Dardanët e realizoi në minutën e
parë të kohës shtesë, Real Jahiu,

duke vulosur rezultatin
përfundimtar 2:1. 
Kjo fitore përbën një nisje të mirë
për skuadrën e drejtuar nga
përzgjedhësi Ilir Nallbani, e cila në
këtë turne do të ketë mundësi të
fitojë përvojë të vlefshme
ndërkombëtare dhe ta vazhdojë

zhvillimin e futbollistëve të rinj. 
Në ndeshjen tjetër të këtij turneu,
Bullgaria e mposhti Armeninë me
rezultat të thellë 8:0. 
Ndeshjen e radhës Kosova U15 do
ta zhvillojë më 17 tetor kundër
Armenisë, me fillim në orën
16:00, ndërsa turneun do ta

përmbyllë më 20 tetor, me
përballjen ndaj nikoqires,
Bullgarisë, që nis në orën 11:00.

Kosova U15 e nis me fitore turneun zhvillimor të UEFA-s në Bullgari

PRISHTINË, 16 TETOR -
Malisheva dhe Prishtina
kanë barazuar 1:1 në ndesh-
jen përmbyllëse të xhiros së
nëntë të Albi Mall Superligës,
e zhvilluar të enjten në stadi-
umin “Liman Gegaj” në

Malishevë.
Skuadra vendase kaloi në
epërsi në minutën e 29, kur
Xhemail Ibishi realizoi pas
një aksioni individual.
Prishtina reagoi në pjesën e
dytë dhe arriti ta barazojë

rezultatin në minutën e 76,
kur Assane Diatta shënoi nga
pika e bardhë.
Me këtë barazim Malisheva
mbetet në krye të tabelës me
20 pikë, me gjashtë fitore, dy
barazime dhe një humbje.

Me pikë të barabarta renditet
edhe Prishtina, e cila ka
regjistruar gjashtë fitore dhe
dy barazime, derisa ka edhe
një ndeshje më pak të zhvil-
luar, atë kundër kampiones
në fuqi, Dritës.

Mbyllet pa fitues ndeshja Malisheva - Prishtina

PRISHTINË, 16 TETOR - Sulmuesi
shqiptar nga Maqedonia e Veriut,
Xhemal Ibishi, është shndërruar
në një prej emrave më të spikatur
të këtij fillimsezoni në futbollin e
Kosovës. Me pesë gola të
shënuara në nëntë xhirot e para
të Superligës së Kosovës,
sulmuesi i Malishevës po
dëshmon se është një nga
lojtarët më në formë të
kampionatit, duke u renditur i
dyti në listën e golashënuesve.
Kontributi i tij nuk kufizohet
vetëm te golat. Ibishi ka
regjistruar edhe tri asistime në
kampionat, ndërsa ka gjetur
rrugën drejt rrjetës edhe në Ligën
e Konferencës, në përballjen
ndaj Vllaznisë.
Golat ndaj Drenicës, Llapit,
Ballkanit, Dritës dhe Prishtinës
dëshmojnë ndikimin e tij në
ndeshjet e Malishevës, e cila pas
nëntë xhirove ndan kreun e
tabelës me Prishtinën, me nga 20
pikë.
Në një intervistë për “Telegrafi”-

n, Ibishi ka folur për formën e tij
të mirë, pritshmëritë në fillim të
sezonit dhe objektivat personale
e të skuadrës. Ai ka treguar se
starti pozitiv nuk ka qenë befasi
për të, duke e lidhur atë me
përgatitjet e mira verore dhe
mbështetjen që ka marrë nga
ekipi që në ndeshjet e para. “E
kam pritur një start të tillë pasi
jam ndier mirë në fazën
përgatitore dhe ekipi më ka
mbështetur që në startin e
sezonit duke filluar nga ndeshjet
e garave evropiane”, ka thënë
fillimisht Ibishi.
I pyetur nëse e konsideron befasi
renditjen në mesin e
golashënuesve më të mirë të
Superligës, sulmuesi ka theksuar
se cilësitë i kishte dëshmuar
edhe në sezonin e kaluar, kur
kishte marrë mundësi të luante.
“Nuk besoj se mund të jetë befasi
pasi e kam dëshmuar sadopak
kualitetin tim në mundësitë që
më janë dhënë sezonin e kaluar”.
Sa i përket potencialit të

Malishevës dhe mundësisë për
të luftuar për pozitat e para,
Ibishi ka shprehur bindjen se
skuadra ka cilësitë e nevojshme
për të qenë në mesin e ekipeve
më të mira, duke rikujtuar se ky
është një objektiv që klubi e
ndjek pothuajse çdo sezon.
“Patjetër që ky ekip ka
potencial për të luftuar për
pozitat e para në tabelë pasi ky
është objektivi Malishevës gati
çdo vit”.
Malisheva ka kaluar edhe nëpër

ndryshime të trajnerëve gjatë
kësaj periudhe, por Ibishi ka
bërë me dije se kjo nuk ka pasur
ndikim të madh në grup. Sipas
tij, vazhdimësia e ekipit dhe
përvoja e përbashkët e
futbollistëve kanë qenë faktorë
të rëndësishëm për ta ruajtur
stabilitetin. “Ndryshimi i
trajnerëve nuk ka ndikuar
shumë te ne pasi kemi ruajtur
grupin që kemi disa vjet bashkë,
por kemi mësuar diçka nga
përvojat e tyre. Përkundrazi na

kanë ndihmuar të bëhemi edhe
më të fortë”.
Në fund, sulmuesi ka treguar se
objektivi kryesor mbetet suksesi
i skuadrës, por nuk e fsheh
dëshirën për ta mbyllur sezonin
me çmimin e golashënuesit më
të mirë të kampionatit. “Synimi
im i parë është që Malisheva të
dalë në pozitë sa më të lartë në
tabelë, dhe pse jo do të ishte
kënaqësi ta fitoja çmimin e
golashënuesit më të mirë të
sezonit”, përfundoi sulmuesi i
Malishevës.
Me pesë gola dhe tri asistime në
kampionat, si dhe me një gol në
garat evropiane, Xhemal Ibishi
po luan rol të rëndësishëm në
sezonin e Malishevës. 
Nëse vazhdon me këtë ritëm, ai
mund të jetë një nga
protagonistët kryesorë si në
garën për golashënuesin më të
mirë, ashtu edhe në synimin e
klubit për të qëndruar në mesin
e skuadrave që luftojnë për
titullin e Superligës së Kosovës.

XHEMAL IBISHI, NJERIU I MOMENTIT TE MALISHEVA: PESË GOLA,
TRI ASISTIME DHE SYNIMET E LARTA INDIVIDUALE DHE ME EKIPIN

PRISHTINË, 16 TETOR - Federata e
Futbollit e Kosovës, në
bashkëpunim me sponsorin zyrtar
të Albi Mall Superligës, vazhdon ta
japë çmimin tradicional “Ylli i
Javës”, që i dedikohet futbollistit më
të dalluar të çdo xhiroje. Për xhiron
e nëntë, ky vlerësim i është dhënë
futbollistit të FC Drita, Besnik
Krasniqi.
Mbrojtësi i skuadrës gjilanase ishte
vendimtar në fitoren 1:0 ndaj FC
Ballkanit, duke realizuar golin e
vetëm të ndeshjes në minutat e
fundit të takimit. Ky gol i siguroi
Dritës tri pikë të rëndësishme në
garën e sivjetme të kampionatit.
Pas marrjes së çmimit, Krasniqi u

shpreh i lumtur me fitoren dhe
kontributin e tij, duke theksuar se
skuadra kishte besuar në sukses
edhe përkundër vështirësive pas
humbjes në shtëpi nga Malisheva.
“Jam shumë i lumtur, sepse në
minutën e 90 është edhe njëherë

një gol shumë i gëzueshëm për
mua dhe gjithë ekipin. Besoj se
duhet të vazhdojmë kështu, sepse
kemi shumë punë për të bërë dhe
nuk duhet të ndalemi”, tha
Krasniqi.
Ai theksoi se Drita mbetet e

përkushtuar në synimin për ta
fituar titullin e kampionit
pavarësisht prej konkurrencës së
fortë këtë sezon. “Drita gjithmonë
është pretendente për titull. Ne
besojmë shumë dhe e dimë
kualitetin tonë, e dimë cilësinë e
skuadrës dhe deri në fund do të
luftojmë, sepse Drita gjithmonë
synon titullin dhe asgjë tjetër”,
deklaroi ai.
Krasniqi foli edhe për rëndësinë e
punës dhe këmbënguljes gjatë
karrierës së tij, duke theksuar se
mosha nuk e pengon të vazhdojë
ta japë maksimumin. “Unë
gjithmonë mundohem të jap më të
mirën në stërvitje dhe gjatë gjithë

këtyre viteve kam punuar mjaft
shumë. E kam një gjë të fortë
brenda vetes që nuk dorëzohem
asnjëherë. Për mua mosha është
vetëm një numër dhe do të
vazhdoj kështu të punoj shumë e
të mos ndalem”, u shpreh ai.
Në fund, futbollisti i Dritës
falënderoi familjen për
mbështetjen e vazhdueshme, duke
veçuar bashkëshorten, për
përkrahjen gjatë karrierës së tij.
Përzgjedhja e “Yllit të Javës” bëhet
nga Komisioni i Veteranëve të
Futbollit, në kuadër të
bashkëpunimit ndërmjet FFK-së
dhe sponsorit zyrtar të Superligës,
Albi Mall.

BESNIK KRASNIQI SHPALLET ‘YLLI I JAVËS’ 
PAS GOLIT VENDIMTAR NDAJ BALLKANIT

P R I S H T I N Ë

Duke u bazuar në nenin 7 të Udhëzimin Administrativ (MMPHI) 
Nr.01/2025 për Ndryshimin dhe Plotësimin e Udhëzimit Administrativ 
(MMPHI) Nr. 04/2022 për Leje Mjedisore, Ministria e Mjedisit dhe 
Planifikimit Hapësinor, në bashkëpunim me operatorin ’Menti’’Sh.p.k., 
Banje- Istog, kërkesa për Leje Mjedisore, me nr. prot. 26/772/MMPH, për 
bazen e betonit në Carallukë, Istog, organizojnë:   

 
DEBAT PUBLIK 

Për kërkesën për t’u pajisur me Leje Mjedisore 
 
Njoftohet  publiku i interesuar se me datë: 05.11.2026, në ora: 10:30, në 
hapësirat -  zyrat e kompanis Lokacioni ne fsh. Caralluke rruga Lidhja e Pejes 
nr.836 Istog, do të organizohet debat publik nga operatori “Menti’’Sh.p.k., 
Banje- Istog, kërkesa për Leje Mjedisore, me nr. prot 26/772/MMPH, për 
bazen e betonit në Carallukë, Istog, në bashkëpunim me Ministrinë e 
Mjedisit dhe Planifikimit Hapësinor.  
Debati Publik do të organizohet edhe në mënyrë virtuale në platformën 
ZOOM:  
 
ID: 216 652 4738 

 Passcode: 123123 
 
https://us05web.zoom.us/j/2166524738?pwd=aJtauckjGTWwqBViElFDw
68NDo3rzD.1. 
Në linkun e mëposhtëm, mund të gjeni aplikacionin e publikuar në ueb faqe 
të MMPH-së, për komente të publikut: 
 
https://mmphi.rks-gov.net/Document?search=MATR 
 
Pjesëmarrja e publikut është e mirëseardhur dhe e rëndësishme për 
procesin. 
 
Me respekt, 

____________ 

Menti Sh.p.k.  

- Milazim Dana shpall te pavlefshme 4
dëftesat dhe diplomën QK “11 Marsi “
Prizren.

- Shaban Kryeziu shpall te pavlefshme
diplomën QK “11 Marsi” Prizren.

- Driton Bucaj shpall te pavlefshme
dëftesat e kl l - Vlll shfmu “ Abdyl
Frasheri “ Prizren.

- Armend Hoxhaj shpall te pavlefshme
3 dëftesat dhe diplomën Q K “11
Marsi “ Prizren.

- Trim Rezniqi shpall të pavlefshme
dëftesën e kl.10 të sh.m.p “Gjon N.
Kazazi” Gjakovë.

- Sokol Haxhikadrija shpall të pavlef-
shme diplomën e gjimnazit “Hajdar
Dushi” Gjakovë. 

- Elidon Pylla B.I. shpall të pavlefshme
certifikatën e TVSH-së,  me nr.
33049408.

- Elidon Pylla B.I. shpall të pavlefshme
certifikatën e biznesit me nr.
811149542 të lëshuar nga ARBK.

- Genti Kurhasku shpall të pavlefshme
certifikatën e maturës shtetërore të
sh.m. mjekësisë “Hysni Zajmi”
Gjakovë.

- Sebastjan Prenka shpall të pavlef-
shme dëftesën e plotë shf.f.m.u
“Ahmet Rrustemi” Bec Gjakovë  nga kl.
1-5 dhe 6-9.

- Xhelal Halilosmani shpall të pavlef-
shme dëftesat dhe diplomën e sh.m.
Ekonomike “Kadri Kusari” Gjakovë.

- Diana Morina shpall të pavlefshme
dëftesat e kl. 1.2.3.4 dhe diplomën e
Gjimnazit “Hajdar Dushi” Gjakovë.

- Albana Gjocaj nga Juniku shpall të
pavlefshme diplomën e universiteti
Publik “Fehmi Agani” Gjakovë, drejtimi
Infermieri, Bachelor me nr. 104.

- Atdhe Gashi shpall të pavlefshme
dëftesat diplomën si dhe certifikatën
e diplomës të shkollës së mesme
Teknike “28 Nëntori” Prishtinë.

- Valmir Karavidaj shpall të pavlef-
shme dëftesën e shkollës fillore
“Gjergj Kastrioti” në Mazdrek.

- Elton Halili shpall të pavlefshme
dëftesën e klasës së 11 të shkollës
së mesme të lartë të mjekësisë  “Dr.
Xheladin Deda”.

- Istref Hysni Nebiu shpall të pavlef-
shme Diplomën e Inxhinier i
Diplomuar i Makineris në UB-me nr.
332.

- Shkendije Lushaj nga Gjakova
shpall të pavlefshme diplomën e
sh.m.l.m.”Hysni Zajmi” Gjakovë.

- Maurita Koca nga Bishtazhini KK
Gjakovë shpall të pavlefshme
dëftesën e kl.10 të Gjimnazit
“Hajdar Duishi” Gjakovë.

>> SHPALLJE TË VOGLA <<

